
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Чилийн залуу зохиолч Леонардо Карвахал Барриосын «Гэрийн хорио» хэмээх өгүүллэгийн түүвэр нь испани хэлээр ярьдаг үндэстнүүдийн урлаг, утга зохиолын төв нь болсон Хаванад байгаа Америкийн Байшингийн 1975 оны шагнал хүртсэн зохиол юм.

	Эл номыг зохиолч Л. К. Барриос нь 1951 онд төржээ. Тэр бээр бага дунд сургуульд суралцаж улмаар Чилийн их сургуулийн түүхийн анги төгссөн байна. 1973 онд өөрийн нь оронд төрийн эргэлт гарч фашист дэглэм тогтсоны дараа фашизмыг эсэргүүцсэн тэмцлээ хилийн гадна үргэлжлүүлэх зорилгоор БНБАУ-д дүрвэн ирсэн юм.

	Зохиогч энэ өгүүллэгүүдээ эх орон нь аюулд орсон, фашист эргэлт гарсны дараахан үеийн Чилийн байдлыг дүрсэлж, ирээдүйн ялалтдаа бүрэн итгэсэн чилийн ард түмний фашизмыг эсэргүүцсэн тэмцэл эхэлж байгааг, чилийн цэргийн хунтын аллага таллага, мөрдөн хавчилт, шорон гяндан, эрүү шүүлт, хүний ёсноос гадуурх бузар булай үйл ажиллагааг харуулсан байна.

	Латин Америкийн эрт эдүгээгийн уран зохиолыг нэгэн их далай гэвэл тэр далайгаас сонгож авсан, тэмцэж байгаа чилийн цөөн тооны энэ өгүүллэгүүд нь түүний нэгэн дусал билээ. Монголын уншигч олондоо толилуулан байгаа энэ дуслын амт нь үл амтлагдавч өнгө нь харагдана гэдэгт найдаж өчүүхэн миний зориглон орчуулсан анхны бүтээл болох учир орчуулгын чанар чансаа дулимагхан байвал залруулан уншихыг хүснэ.

	 

	Б. Чулуун 


ГЭРИЙН ХОРИО

	Бөх үндэстэй намхан хуайс мод чухам л оносон газраа олж байшингийн хооронд ургажээ. Тэр хавьд өөр мод огтхон ч үгүй учир хавь ойрыг баримжаалах тэмдэг болон байв. Машин хөсгийн замд саад болсон мөнөөх модыг зарим хүмүүс тээршээж үндсээр нь булга татахыг нэг бус удаа оролдсон явдал бий. Цэцэрлэгч өвгөн Бенавенте л тарьсан модоо ямагт хамгаалдаг байснаас болоод айл хөршийнхөн нь дахин оролцохоо больжээ. Бенавенте машин хөсгийн зам хааж ургасан хуайс модоо хүүхэд багачууд тоглоход аюул ослоос аварна хэмээн бат итгэж явлаа. Цэцэрлэгч өвгөний хүү Пабло, Фернандос гэгчтэй арван хоёр жил үерхэж байгааг бодоход хуайс мод мөн төчнөөн жил ургасан байж таарна.

	 

	* * *

	 

	Бөмбөгний дэлбэрэлт, буун дуу ойрхон сонсогдсоор байв. Цэргийн эрхтнүүд засгийн эрхэнд гараад дөнгөж хоёрхон хонож байлаа. Хэдийгээр үд дунд болж байв чиг эгээ л шөнө дүл мэт эл хуль оргиж, гудамжны хөл хөдөлгөөн тасран хүмүүс гэр орондоо ч ярилцахаа байжээ. Чухамдаа ам бүл бүрэн айл ч ховор аж. Энд тэндгүй хүн алагдаж, эсвэл баривчлагдан, Ла Легуад тулалдаан үргэлжилж, ном хэвлэлийг шатааж байлаа.

	 

	* * *

	 

	Паблогийнх эмх замбараагаа алдаж хүнд байдалд ороод байтал холбоочин намын даалгавар авчирсныг үзвээс «Ухрах тактик хэрэглэ!» гэсэн байв. Энэ нь тун зүйтэй байсан боловч зүүнтнийхэн Паблогийнд хурал зөвлөгөөн хийдэг байсныг гудамжныхан нь гадарлах учир гэр орныг нь нэгжиж болзошгүй байлаа.

	Олон хүн нуугдах тийм газар хэрэгтэй байснаас энэ талаар холбоочин тусламж хүсээд хариуг орой биеэр ирж авах ёстойг мэдэгдэн, ухуулах хуудас гаргадаг олшруулах машиныг нуух газар олох танил хүмүүсийнхээ дотроос дөрвөн хүнтэй бүлэг зохион байгуулах зэрэг үүрэг даалгавар биелүүлэх хэрэгтэйг дамжуулав. Ойр хавьд итгэж хэлэх хүн ер байгаагүй учир Пабло өрөөндөө орж орон дээрээ хэвтээд бодож эхэллээ. Булан бүхий нэгэн байшингийн хаалга нөгөө гудамж руугаа харсан тул түүгээр зугтаж гарахад илүү тохиромжтой гэж үзэв. Гэвч тэнд байгаа нохойг аргалах хэрэгтэй байлаа. Хэдийгээр улс төр сонирхдоггүй ч гэсэн үерхэж явсны хувьд Фернандо найзаа сонговол нууцыг хадгалж, нааштай хариу хэлэх сэн болов уу гэж эргэцүүлэн бодсоны эцэст зэргэлдээх байрны Фернандог үнэхээр итгэлтэй хүн гэж Пабло үзжээ. Тэгээд хэрэм өөд авиран гарч, нэгэнт ойлголцох дадал болсон исгэрэлтээрээ түүнийг дуудав. Фернандо Паблог бодвол бяр тэнхээтэй, биерхүү, хурц сэргэлэн нүдтэй цогтой залуу байлаа.

	— Сайн уу? Сонин юу байна? гэж Фернандогийн хэлэх нь Паблогийн айдсыг хүргэх шиг болов.

	Бидэнтэй ажиллахгүй юу гэж Пабло түүнд олон удаа хэлсэн боловч онц шаарддаггүй биз дээ гэж тэр хариулдаг байжээ. Пабло энэ үгээ хэлчхээд шаардаж байна гэж Фернандо бодох вий гэж дотроо эмээдэг байлаа.

	— Наашаа түр ирээч гэж Паблог хэлэхэд,

	— Одоохон, хүлээж байгаарай! гэснээ Фернандо ганц харайгаад л нуруугаараа хана налан суутал 

	— Фернандо! гэж ээж нь дуудах сонсогдов.

	— Юу гэнэ ээ, ээж ээ! гэхэд

	— Чамайг мэдэж байна, гэрээс битгий гар гэж би хэлсэн шүү дээ гэв.

	Пабло түүний эхтэй мэндлэхэд «Фернандог уруу татаж улс төрийн тэнэглэлд» оруулах гэж байгаа хүн хэмээн үзэн яддаг учраас мэндийн хариу хэлсэнгүй.

	— Чи наашаа ирэхгүй юу гэж Паблог асуухад,

	— Чам руу очвол энэ хөгшин бүхэл өдөржин үглэнэ. Тиймээс энд ярилцах уу даа гэв.

	— Энд болохгүй. Чи манайд орохгүй юу? гэж Пабло тэвдэнгүй хэлэв.

	Фернандо түүний гэрт орохоор шийдэв. Хэн ч гэрээсээ гарч болохгүй гэж генералын тушаал гарсан учир энэ үеэр эргүүл ирсэн бол бүх зүйл балрах байлаа.

	— Фернандо, Фернандо, чи хаашаа хүүхэд вэ? гэж эх хойноос нь хашхирсаар үлдлээ. Хөгшнийг тайвшрах хүртэл тэр хоёр тэндээ түр азнаад Паблогийн өрөөнд орцгоов.

	— Харин ээ! гэж Фернандо бодлогошров.

	Пабло ном эргүүлэх зуураа янжуур гарган тамхилж тэд хэсэг чимээгүй сууцгаалаа. Фернандо Паблогийн юу хэлэх гээд байгааг тааварлаж байсан ба үнэндээ тэр юунд ч орооцолдохыг хүсэхгүй байв. Иймэрхүү зүйл түүний зан араншинд ч тохирохгүй байлаа. Тэр номын шүүгээ рүү харснаа Паблогийн ном шатаадаг байсныг санан урьд шөнө нь бас ном шатаасныг ухаарлаа. Хэн хүнд өгдөггүй байсан номоо шатаах Паблод туйлын хүнд асуудал байсан нь мэдээж.

	— Франсиско алагдсаныг мэдэх үү? гэж Паблог яриагаа эхлэхэд

	— Яалаа гэж, цуурхал байлгүй.

	— Алагдсан нь үнэн, өнөөдөр би түүний эгчтэй уулзсан. Барранкаст түүнийг алсан байна бил ээ.

	— Тэр түүгээр юу хийж явсан юм бол доо?

	— Битгий тэнэг асуулт тавиач дээ. Тэр хөдөлмөрчин олныхоо тусын тулд зүтгэж явсан юм шүү.

	— Тэгээд алчихаа юу?

	— Тийм ээ, өчигдөрхөн гээд, ― Франсиско бол саяхан л одон бөмбөг тоглож байсан сан, тун хөгжилтэй залуу байсан юм хэмээв. Фернандо өлсөж байгаагаа мэдэрч байсны гадна нэгжихээр хүн ирвэл шууд баривчлагдах болно гэдгийг сайн ойлгож байлаа.

	— Олон нөхөд минь хэлмэгдлээ. Энэ эргэлт гэртээ байгаа биднийг арай л бүгдийг баривчилсангүй. Хүмүүсийг үргэлжлүүлэн алсаар л байна. Чи алагдсан хүний тоог радиогоор сонссон биз дээ? гэж Паблог хэлэхэд, арван нэгэн мянга л гэсэн шүү дээ гэж Фернандо хариулав.

	— Энэ худлаа. Үнэндээ үүнээс ч илүү олон тоо бий. Эцэст нь бид бүгдийг дуусгаж байж тэдний санаа сая амрах байх. Харин биднийг хэрхэн хаана яаж төхөөрөхөө л мэдэхгүй байна хэмээн ундууцав. Фернандо зэвхий царайлан сууна. Пабло бичгийн хайрцгаас гар буу гаргаад, энэ бол миний аавын буу, цэнэггүй юм, чи үүнийг нууж чадах уу? гэж асуув.

	Фернандо галт зэвсгээс айдгаас гадна ер нь тийм юм агуулах явдал аюултай гэж үздэг байлаа.

	Хэзээ ч магадгүй нэгжлэг шалгалт ирж болох учир энэ бууг хаа нэгэн газар нуухыг чамаас хүсье гэхэд Фернандо тэр бууг татгалзалгүй авлаа. Энэ удаа арай ч татгалзалгүй авах байх гэж Паблогийн бодсон нь ийнхүү санасанчлан бүтжээ.

	 

	* * *

	 

	Шөнө орой болж гудамжны шуугиан намдсаар байв. Салхигүй тогтуун гудамж усаар хальсан энэ шөнө тун ч нам гүм байлаа. Модны навчис цагаан шаргал өнгөтэй болжээ. Алсад аянгын дуу шиг нижигнэсэн чимээ үе үе сонсогдоно. Хүн бүр маргаашийн өдрийг зүрх шимшрэн хүлээж нэг л түгжигдмэл байдалтай байлаа. Зөвхөн идэхийн тулд чоно хонийг тайван байлгахыг хичээдэг бил ээ. Бүх хүмүүс хаалгаа түгжихээс өөр замгүй байсан боловч үнэндээ түгжих явдал нэмэргүй болсон байв.

	Булангийн байшинд нэг эмэгтэйг нуухаар Пабло бэлтгэжээ. Эмэгтэйг нууж болно гэж тэр байшингийн айл зөвшөөрсөн юм байж. Энэ бүхнийг бараг хүчээр зөвшөөрүүлэхээс биш, үүрэг даалгаврыг хүн бүр нэг маягаар сэтгэхгүй байлаа. Бүгдээрээ л болж буй үйл явдлыг буруушааж байсан боловч харин түүнийг эсэргүүцэх ажилд оролцох болохоороо янз бүрийн шалтаг хэлнэ. Фернандод итгэж болохоор найдлага байсан ба эх нь нагацынх руугаа үе үе явчихдаг байв.

	Олшруулах машины байр ч бэлэн боллоо. Бүх ажил амжилттай эхэлж байгаад Пабло баяртай байснаас гадна холбоочин ирээд дахин хариуцлагатай үүрэг тавина гэдэгт бат итгэж байв. Франсиско байхгүй гэдэг бодол толгойд нь нэг л орж ирэхгүй, нөхрийнх нь инээж байгаа царай харагдаад байлаа. Хэрэв осолдсон бол миний нөхөд дайчин сэтгэлээ алдахгүйгээр барахгүй амжилтад хүртлээ ариун тунгалаг, шударга үнэнч явах болно гэсэн түүний лавтай итгэл сэтгэлийг нь зоригжуулж байсан юм.

	Паблогийн эцэг тэмцэхийг хүсэж байсан ба хүүтэйгээ хамт байх бүрдээ түүнийг ямар нэгэн нууцгай юм хийгээд байна уу гэсэн харцаар хардаг байв. Гэлээ ч гэсэн өвгөн Бенавенте энэ бүлгийн бүрэлдэхүүнд орж байсан юм. Энэхүү бүлэг Пабло, Бенавенте, механикч, Фернандо нараас бүрдэнэ. Механикч асуудалд хэзээ ч бүрэн дүүрэн оролцдоггүй зүүнийхний талыг баримталсан хүн байсан ба одоо юунаас ч айхгүй зоригтой тэмцэгч болжээ. Өвгөн Бенавенте нь тахианы зодоон эрхэлдэг байсан, харин одоо олшруулах машины орон байрыг бэлдчихээд хэзээ түүнийг авчрах вэ гэж үргэлж шалгаадаг болов.

	 

	* * *

	 

	Шөнийн арван нэгэн цагийн үед холбоочин ирлээ. Пабло хийсэн бүх ажлаа танилцуулав.

	— Сайн байна. Одоо дөрвүүлийг нь дууд гэж тэр үүрэг өгөхөд нэг нь л ирэхгүй байж магадгүй гэж Пабло хэлэв. Зүгээр бид түүнгүйгээр асуудлыг шийдэж болно гэж холбоочин тайтгарууллаа.

	Пабло: — Та өөрөө энд байх уу?

	Холбоочин: — Байна. Гэхдээ сүүлчийн удаа.

	Пабло: — Яагаад тэр бил ээ?

	Холбоочин нэг янжуур зуугаад егөөтэй инээмсэглэнэ. Элдэв юм асуугаад нэмэргүй гэдэг нь тодорхой болов.

	Хүмүүс нэг нэгээрээ ирсээр байв. Эхлээд механикч ажлын хувцастайгаа орж ирэхэд холбоочин гарыг нь чанга гэгч атган мэндлэв. Өвгөн Бенавенте хамгийн тохилог газар гэрийн эзний ёсоор тухлан сууна. Тэр суудалд холбоочныг суулгая гэж Пабло бодсон авч энэ тухайгаа эцэгтээ хэлж чадсангүй.

	Хэзээ хаалга тогших бол гэхээс хүн бүрийн сэтгэл түгшиж тамхи татацгаана. Бүхний хүндэтгэлийг хүлээсэн мөнөөх холбоочны мэдэж байгаа бүх нууцыг тэнд сууж байгаа хүмүүс яахан мэднэ. Фернандог хүлээх зуураа янз бүрийн сэдэвтэй зүйл ярилцав. Түүний оройтсон хариуцлагыг хэн хүлээхийг Пабло сайн ухаарч байсан атлаа эрэхээр явах нь бас л осолтой байв. Эх нь ямар нэгэн юманд явуулсан юм болов уу, эсвэл гар буугаа нуух газар эрээд явж байж ч болох юм гэж Пабло бодож суув.

	Өвгөн Бенавентийн улс төрийн мэдлэг тун бага. Паблогийн эцэг эдний бүлэгт оролцож байгаа нь холбоочинд сонин санагдаж жуумалзаж суулаа. Пабло эцгээрээ бахархаж суугаа нь мэдээж, харин үе үе ханиаж чимээ гаргах нь осолтой юм гэж холбоочин бодож байв. Арван минутын дараа холбоочин өөр газар байх ёстой тул нөгөө нэг гишүүний оройтоод байгаад санаа нь зовж эхэллээ.

	Пабло өрөөндөө орж гарч холхисоор байлаа. Арван минутын дараа утас дуугарав. Утсаар ганцхан Пабло л ярих ёстой байсан юм. Гэхдээ хэн ч байж болох учир бүгд чив чимээгүй болцгоов. Хэн нэг нь үхсэн, эсвэл баривчлагдсан мэдээ ч байж болзошгүй. Энэ гэрийнхний хэн нэгний нь найз бүсгүй дэмий юм ярих гэж утасдаж байж болох юм.

	— Байна уу? Би Пабло байна. Тийм үү? Бид чамайг хүлээж байна гэж Пабло утсаар хэлснээ, — Фернандо гэдэс өвдсөн тул ирж чадахгүй гэж байна, өөдгүй амьтан! гэв.

	Пабло толгойгоо илж бухимдан суув. Бараг танихгүй механикч хүртэл ирээд байхад Фернандо ирэхгүй байна гэдэг нь түүнд хачирхалтай санагдав.

	 

	* * *

	 

	Эзгүй байшинд ганц хүн айхгүй сууж чадахгүй нь мэдээж. Ер нь багынхаа аймхай байсныг ч хэлэх үү, дүрсээ хувилгасан нэгэн гар гэнэт бариад авах шиг санагдан мянган аймшиг төрж хөдөлж ч чадахгүй зогсоно. Цонхны хаалт чад чад дуугарах нь ер бишийн үзэгдэл мэт санагдаж байлаа. «Хэрвээ энэ гудамжныхныг нэгжвэл» гэж бодохоос гартаа байгаа буугаа нуух итгэлтэй газар олохгүй байв. Барьсаар байгаа буунаас хараагаа үл салган тэнэг юм шиг гөлөрнө. Хэн нэгэн хүн түүний байдлыг харвал хэрэг түвэг үйлдчихээд байгаа хүн л гэж бодохоор байлаа. Эцсийн эцэст ээжийн хэлсэн л үнэн болох юм даа гэж бодохоос «Энэ хэрэгт оролцох нь сайн биш» гэж түүний хэлэх нь сонсогдох шиг болов.

	Цаг хугацаа хором хормоор өнгөрсөөр л байлаа. Буугаа нуух газар олоогүй учир түүнийг аль болох түргэн үгүй хийх хэрэгтэй болов. Аюул ойртсоор байна гэж Фернандо бодно. Паблод үүнийг эргүүлж өгвөл адгийн амьтан гэж тооцогдох болно. Хажуугийн байшин руу шидчихээд Паблод худал хэлье гэж бодонгуутаа бие, цамц хоёрынхоо хооронд буугаа хийж гараад ийш тийшээ харваас хэн ч байсангүйд буугаа хэрэм давуулан шидлээ. Тэр дэндүү хүчтэй шидчихжээ. Дон Мариогийн байшингийн дээд тагтан дээр буу уналаа. Дон Марио бол цэргийнхэнд талархалтай барууны хүн байлаа.

	 

	* * *

	 

	— Тэр ирэхгүй нь гэж Пабло хэлэхэд,

	— Итгэлтэй хүн юм уу? гэж холбоочин лавлав.

	— Тийм ээ, бүрэн итгэлтэй хүн гэж хариулмагц,

	— Миний бодлоор бол эр хүний шинжгүй зориг муутай амьтан гэж Паблогийн эцэг бувтнав.

	— Аав та түүнийг сайн мэдээгүй шүү дээ гэхэд

	— Түүнийг мэддэг болсоор 12 жилийн нүүр үзэж байна аа, гэж тайвнаар хэлэв.

	Фернандо ирээгүй ч гэсэн хурлаа хийхээр шийдэв. Паблод цаас, өвгөн механикч хоёрт бэх олохыг даалгалаа. Олшруулах машиныг дараагийн өдрийн үдээс хойш авчрах юм. Энэ үеэр хүүхдүүдийг байлгахгүй арга бодох ба шинэ зурагт авч ирэх гэж байгаа хэмээн Паблогийн ээж авгай хүүхнүүдэд ярихаар тохиров. Дараа нь хэрмийн дээгүүр гаргаж Фернандогийн гэрт хүргэх юм. Үүнийг өвгөн Бенавенте үл зөвшөөрч маргаан үүсэв.

	— Ээждээ, бид нарт кофе авчир гэж хэл хэмээн Паблод өвгөн хэлэв. Кофе гуйж байгаа нь яриа удаашрахын тэмдэг гэж Пабло бодож суухад, өвгөний тийнхүү идэвхтэй байгаа нь холбоочны инээдийг хүргэж байсан ажээ.

	 

	* * *

	 

	Дон Марио тагтан дээр гарч цэвэр агаар амьсгалан сууж байтал түүнээс нэг метрийн зайд буу уналаа. Тэр огло харайн босож,

	— Марта! гэж эхнэрээ чанга гэгч дуудав.

	Эхнэр нь гүйж ирэнгүүтээ, 

	— Юу болоов, бурхан минь хэмээн уулга алдав.

	— Хараач, хараач! Энэ муусайн коммунистуудын шидсэн юмыг хараач! гэж Дон Марио буу руу заахад, тэр эмэгтэй сандран бурхан минь! гэж дуу тавилаа.

	Дон Марио сэжиглэсэн байдалтай буу руу ойртсонд,

	— Битгий гар хүр! Битгий гар хүр! гэж эхнэр нь хашхирч байв.

	— Бүү тэнэглэ, Марта! гэж тэр түдгэлзээд, — За мэдлээ, цагдаа ирэх хүртэл тэнд ойртохоо больё. Комиссарын газар мэдэгд. Коммунистууд бидэн рүү буу шидлээ, түргэн ирцгээ гэж хэл хэмээн зандчив.

	Нөхрийнхөө хэлснийг биелүүлэхээр Доньа Марта харилцах утасны дэргэд гүйж хүрснээ түдгэлзэв. Учир нь тэр Пабло, Фернандо нарын ээжтэй тун түнш байлаа. Өөрөөр шийдэж болохгүй гэж үү хэмээн өөрөө өөрөөсөө асууна. Доньа Марта бол улс төрийн асуудлыг сонирхдоггүй, жирийн л нэг нинжин сэтгэлтэй эмэгтэй бил ээ. Одоо цэргийнхэн яллаа, ялагдагсдад хүч хэрэглэж болохгүй гэж тэр бодож байлаа. Доньа Луча (Паблогийн ээж) марксист засгийн газарт талархалтай тэгээд л тэдний бодлогыг дагадаг байсныг Дон Мариогийн эхнэр сайн мэдэх бөлгөө.

	— Марио, хэлэх хэрэггүй гэж бодож байна гэхэд Дон Марио уурлаж «Би хэн гэдгээ энэ муусайн коммунистуудад үзүүлнэ» гэж үглэж байснаа,

	— Юу гэнэ ээ түргэн дууд! Энэ бол зарчмын асуудал! гэж хариу өчив.

	«Зарчмын гэнэ ээ» гэж Доньа Марта дотроо шивнээд, нөхрийнхөө амнаас анх удаа ийм үг сонссондоо уур нь хүрч, — Хэнээрхэл тусаа юу? гэхэд,

	— Би хэнээтэй гэж үү? Үгүй, тийм биш! Би гэр орноо хамгаалж байна гэж Дон Марио хашхирав.

	— Тийм ээ, өвгөн минь! Хэрвээ бууны талаар хэнд ч хэлэхгүй бол юу ч болохгүй өнгөрнө. Хэнд ч муу юм хийгээгүй энэ хүмүүст уршиг удаад яах юм бэ? гэж Доньа Марта эелдэг зөөлнөөр хариуллаа.

	— Муу юм хийгээгүй гэнэ үү? гэж тэр ёжтойгоор хэлээд

	— Энэ юу юм бэ, үүнийг бидэн рүү хэн шидэв? Коммунистууд биднийг яаж үзэн яддагийг чи мэдэхгүй байна уу! гэж буу руу заалаа.

	— Чи яах вэ, дураараа л бол, харин би л цагдаа дуудахгүй шүү гэхэд

	— Тэгвэл би өөрөө дуудна гэлээ.

	Доньа Лучад очиж хэлэх хэрэгтэй, үүнээс өөр замгүй боллоо гэж Доньа Марта бодов.

	— Чи эндээс бүү хөдөл, эцсийн эцэст чиний эхнэр, энэ миний гэр орон гэж байшин дотроос хашхирав.

	Дон Мариогийн ийм үгийг сонсоод тэр ойж ууртаа юу ч хийхээс буцахгүй хүн шүү гэж бодов.

	 

	* * *

	 

	Энд байж болохгүй, нэг мэдэхэд л цэргүүд ирж намайг аваачна, Паблод мэдэгдэх үү? Аймтгай амьтан л болохгүй юм сан гэх зэргээр Фернандо сэтгэл түгшин байснаа, гадуур цамцаа өмсөж, цонхоо түгжээд болгоомжлон гарав. Ямар нэгэн шалтаг хэлж ээж рүүгээ очих уу, хаашаа явах вэ? хэмээн дэмий л самгардана. Гудамж хоосон байснаас түүний гарахыг хэн ч харсангүй. Тэрхүү гудамж огт эзэнгүй юм шиг болж, заримдаа шөнө орой ирэхэд эгээ л хүн шиг харагдаж айлгадаг байсан мөнөөх мод нь харагдаж байлаа. Хурал удааширч холбоочны явах цаг оройтжээ. Тэр бусад нөхөдтэйгөө уулзахаар хотын нөгөө талд очих ёстой байлаа. Хоакинтэй уулзах цаг хугацаа ч өнгөрч байв. Фернандо эмэгтэй хүнээс ч аймхай тийм хулчгар эр учир олшруулах машиныг Фернандогийнд биш өөрийнхөө гэрт тавиулахаар өвгөн Бенавенте хүчилсээр байв.

	Гэнэт ямар нэгэн дуу чимээ сонсогдов. Дөрвүүлээ зугтаж гарахын тул ямар ч байсан гарч харах хэрэгтэй байлаа. Пабло харайн гарч цэцэрлэгийн хаалганд очвоос амарлингуй хуайс модны дор уур савсуулан зогсож байгаа ногоон машинуудын дэргэд цэргийн хувцастай гурван хүн зогсож буй харагдав. Пабло нөхөд рүүгээ гүйн ирж,

	— Цагдаа нар ирлээ! Наашаа ирцгээ! гэсэнд, холбоочин механикч нар хэрмийн дээгүүр харайн гарч хаалгаараа гараад хоромхон зуур алга болов.

	 

	* * *

	 

	Энэхүү явдлаас хойш машин зам голлон, байшингийн хоорондох зай эзэлсэн нөгөөх хуайс мод арчигдсан мэт алга болжээ. Цэргийн эрхтнүүд засгийн эрхэнд орсон өдрөөс эхлэн буун суманд сийчигдсэн хуайс модны амьдралын эцсийн мөч ийнхүү аажим, аажмаар эхэлсэн юм. Ой мод навч нахиагаа дэлгэсэн зуны нэгэн өдөр олны хөлийн газар ихэмсгээр ургасан хуайс модоо цэцэрлэгч өвгөн Бенавенте эх газраас нь өөрийн гараар булга татан авчээ.

	
ЭРЭЛ

	Үл мэдэгдэх байдлын дунд эрэл үргэлжилсээр. Хаана очих, хэнтэй ярих, юу хийхийг үл мэднэ. Шорон гяндан, цэргийн хуаран, цэнгэлдэх хүрээлэнгийн үүдэнд эцэс төгсгөлгүй дугаарлан зогссон хүмүүс эцэст нь «Энд байхгүй, Ренато Гомес гэдэг нэр, нэрсийн жагсаалтад алга байна» гэсэн адилхан хариуг аваад буцна. Энэ үл мэдэгдэх байдал амьд үлдсэн хүмүүсийн найдварыг төрүүлсээр буюу.

	Ийм юм болно гэж хэн бодож байлаа. Төрийн эргэлт болох нь, дуулиант фашизмыг таслан зогсоох нь гэж хүн бүхэн мянга дахин давтан ярьсаар байсан юм. Ирээдүйд юу болохыг хэн мэдэх аж.

	Клара Мехиас улс төрийн бодлогыг сайн ойлгодоггүй байв. Тэр үйлдвэрт ажиллаж, сайн дурын хөдөлмөрт оролцдог байснаас гадна түүний ах нь хувцсаа угаах, хоолоо хийх завгүй байсан учир гэр орны бүх ажлыг хийдэг байлаа. Саяхнаас өнчин хоцорсон тэр залуучуудад амьдрал ахуйг нь тэтгэж байсан эцэг эх нь нас барсан явдал эцэг эхээ улам хайрлахад хүргэсэн байж болох юм. Ренато төрийн эргэлт болох үед оройн дунд сургуулийг төгсгөх гэж байлаа. Кларагийн ажлын газрын цехийн дарга эмэгтэй харгис бөгөөд Клараг үргэлж муулдаг хүн байсан. Тэр ч санасандаа хүрч Клараг үйлдвэрээс хөөжээ.

	Ренатогийн ажилладаг байсан үйлдвэрийн ихэнх хүмүүс зүүний талыг баримталдаг агаад үйлдвэрээсээ цааш юм мэддэггүй байсан Ренато засгийн газарт бүрэн итгэж байсан юм. Мөн Клара, Ренатогийн сэтгэлийг мэдэж, Ардын Засгийн газрын үед хоолоо олж идэхийг өвлийн шаахай өмсөхийг сурч эхэлж байсан энгийн хүмүүсийн баяр баясгаланг харсаар байв. Улс орны хүн амын ихэнх нь ядуу хүмүүс бөгөөд тэд засгийн газраа амь насаараа хамгаална гэж Ренато ярьдаг байлаа.

	«Бид үнэний төлөө тэмцэж байгаа учир даян дэлхийн ах дүү нар бидэнд тусална. Дайн хийх хэрэггүй. Тэр зэрлэг алан хядагчид бидний хөдлөхийг хүлээж байгаа. Тэгээд хөдлөхтэй зэрэг тамлан алахыг эрмэлзэж байна. Тэд биднийг алахаар ирвэл өөр хэрэг, тэгвэл надтай, манай үйлдвэрийнхэнтэй тулах болно» гэж Ренато ярьдаг байлаа.

	Арван нэгний өдөр тэр ёсоор болов. Тэр цагаас хойш Клара Ренатог үзсэнгүй. «Миний ах амьд яваа» гэж үглэсээр хотын бүх шоронг гүйцээжээ.

	Удсангүй тэдний хөлслөн сууж байсан байрыг хураан авсан боловч Ренато дорхноо байр орноо сэргээн авч чадах учир олон юм бодсонгүй. Найз нөхөд нь мөн эрэлд мордоод амжилт олсонгүй. «Арван нэгний өдөр яваад эргэж ирээгүй» гэж Клара түүний бүх найз нөхдөд хэллээ. Ренатогийн найз нар Кларагийн орон байргүй болсныг мэдээд туслахыг оролдсон боловч зөвшөөрсөнгүй. Тэд байр орноосоо адилхан хөөгдсөн, лавтай өлсөж үхэх нийтийн нэгэн гэр бүл болсон гэдгийг Клара сайн мэдэж байсан юм.

	Кларатай хувь заяагаа холбохыг хүссэн, ахын нь найз Франсискотой зовлонгоо хуваалцах болов. Шөнийн цагаар мэдсэн сонссоноо ярилцахаар Кларагийн өрөөнд тэр орж ирдэг байлаа. Заримдаа Франсиско хамт хонодог байв. Тэр томоотой сайн залуу Кларад туслахаас өөр юм боддоггүй байв. Хүн бүхэн Ренатог хүндэлдэг сэн. «Франсиско манай дүүд хайртай, Кларад ямар нэгэн асуудал тохиолдвол туслах хүн гэдгийг сайн мэдэж байна» гэж Ренато үргэлж ярьдаг байжээ. Найзынхаа даалгаврыг Франсиско сайн биелүүллээ. «Клара бүхний хүндэтгэлийг хүлээсэн хүн. Би ч түүнийг хайрлан хүндэтгэдэг» гэж Франсиско ярьдаг байв.

	Өдөр хоног өнгөрч, эрэл үргэлжилсээр, хэчнээн олон шорон гяндан байгуулсныг тоолж баршгүй. Эцэст нь танай ахыг мужид аваачсан байх, хүлээж л бай, гэмгүй бол дорхноо эргээд ирнэ гэж Кларад тэд мэдэмхийрнэ. «Гэмгүй гэнэ ээ. Бид ядуу хүмүүс, тэдэнд ганц ч ядуу гэмгүй хүн гэж байхгүй. Энэ юу гэсэн үг вэ гэвэл түүнийг хэзээ ч харахгүй гэсэн үг гэж Клара амандаа үглэснээ гудамжинд эхэр татан уйлав. Түүний нэгэн адил уйлж байгаа олон эмэгтэйчүүд өөрсдөд нь тохиолдсон золгүй явдлуудыг тоочиж тайтгаруулахыг хичээнэ. Ийнхүү хотын хамгийн алслагдсан районуудаар эрлээ үргэлжлүүлнэ.

	Клара гудамжинд гарлаа. Өлсөж үхэхгүйн тулд чинээлэг айлуудын хаалгыг цохиж идэх юм гуйж явах болов. Түүний нэгэн адил идэх юм эрсэн хүүхнүүдийн зарим нь хатсан талхны хэлтэрхийгээр өл залгаж байхад нөгөө нэг хэсэг нь «Ажил хий, сул амьтан ичихгүй байна уу?» гэсэн гэрийн эзэгтэй эмэгтэйчүүдийн доромжилсон үгийг сонсоод буцна. Энэ үед «Тэд биднийг нохой шиг үздэг улс» гэж Ренатогийн хэлж байсан үг өөрийн эрхгүй санагдана. Уйлах явдал гашуун зовлонгоос хэлтрүүлэх цорын ганц зэвсэг буюу.

	Клара өдөр бүр улам турж, сульдаж, өвчилжээ. Шөнийн цагаар тасралтгүй ханиах дууг сонсож Франсиско үл унтана. Нэг өдөр ч гэсэн гэрт үлдэж амрахыг Франсиско зөвлөх боловч Клара өдөр бүр эрлээ үргэлжлүүлсээр байв.

	Зун болж амралтын үе эхэллээ. Нэг жилийн өмнө Франсиско, Ренато хоёр далайн эрэгт байгаа ажилчдын амралтад нэг сар амрахаар явцгаажээ. Тэд тусгай автобусаар очиж бараг үнэ төлбөргүй амарсан. Тэр үед ямар сайхан байлаа. Шөнийн гэрэл чимэг нүдэнд үзэгдэж, дуу хөгжим чихэнд сонстоно. Гэтэл одоо зуны амралтын үеэр үзэмжтэй байшингууд хаагдаж, гол зогоох юм гуйх боломжгүй болов. Явган хүний зам дээр суугаа Клара чемодан хайрцаг ачсан ачааны машинуудыг, цонхны цаанаас дооглонгуй харж инээсэн хүүхдүүдийн царайг харж гиюүрнэ. Энэ өдөр Клара цэргийн эмнэлэгт очиж ахаа сураглахад ганц ч үгийн хариугүй буцаажээ. Хэчнээн хурдан алхлаа ч гэсэн шөнө дундаас нааш хүрэхгүй хол байгаа байр луугаа очихоор тэр шийдлээ.

	Туранхай, өвчтэй Клара үе үе хэрэм түшин амарсаар шөнө буцаж ирэхдээ Франсиско ямар нэгэн сураг гаргасан болов уу гэж горьдоно. Урт хонгилын мухарт байгаа байрныхаа хаалгыг онгойлгохын өмнө хаалганы завсраар харагдах гэрлээр Франсиско ирсэн эсэхийг мэддэг байв. Идэх юм олсон ч, олоогүй ч Франсиско Кларагаас эрт ирдэг заншилтай. Франсискогийн өрөө заншил ёсоор гэрэлтэй байгааг хараад санаа амрав. Франсиско томоотой сайн залуу учир түүнийг хайрлаж эхэлж байгаагаа хонгилоор явж байхдаа тэр мэдрэв. Эцсийнхээ хүчээр хаалга түлхэж ороод сандал дээр уналаа.

	Ядарсандаа нүдээ аньсан Клара:

	— Сайн уу, Франсиско, ямар нэгэн мэдээ байна уу? гэж асуув. Асуултын хариу сонссонгүй. Ядарсандаа хагас ухаан алдсан Клара нүдээ удаан нээхэд өрөөнд хүнгүй байлаа.

	— Франсиско гэж дуу тавилаа.

	Түр гарсан юм уу, ус халаахаар гал зууханд орсон юм уу гэтэл өрөөнд байгаа бүх юм эмх замбараагүй болсон байв. Юу болж байна. Ренато гэж хашхираад дахин суух гэтэл хөлийн шөрмөс нь татав. Хүчлэн өндийж түүний орыг харвал орон дээр нэгэн жүрж, түүний дор хуйлаастай цаас байв. Франсиско чи минь ямар сайн хүн бэ гээд жүржийг авч цаасыг нэг үе харж зогсов. Энд унтаж чадахгүй гэж заримдаа бичиж үлдээсэн байдгийг санах боловч ямар нэг сонин мэдээ сонсоод бичсэн байж магадгүй гэж бодоод түргэн задлав.

	 

	«1974 оны нэгдүгээр сарын 2

	Кларитад:

	Өнөөдөр үйлдвэрийнхээ нэг нөхөртэй уулзаад Ренатогийн талаар ярилаа. Тэр сайн таньдаг байсан учир санаа нь их зовж эрээд нэмэргүй байх, гэхдээ яах вэ чиний эрсэн чинь сайн байна, харин би бол ажилчин ангийн хүн, өөр хариуцлагатай ажилтай гэж надад тайлбарлаж өглөө.

	Анх удаа захиа бичиж байна. Харамсаж байгаагаа ямар үгээр илэрхийлэхээ сайн мэдэхгүй байна. Тэр нөхрийн хэлснээр Ренатогийн төлөө хамгийн гол нь юу хийх ёстой вэ гэвэл тэмцлээ үргэлжлүүлэх хэрэгтэй юм гэж би ойлголоо.

	Чиний төлөө тун их санаа зовж байна. Боломж гарах мөч бүрд чамтайгаа ирж уулзаж байх болно. Франсиско» 

	 

	гэжээ.

	Клара цаасыг унагаж жүржийг хазав. Ренато мөн ингэх байсан юм, хэдийгээр ганцаар үлдэж байгаа боловч Франсискогийн зөв гэж тэр бодлоо. Ахтайгаа уулзана гэж лавтай итгэж байсан Клара, ахыгаа эрээд нэмэргүй гэдэг бол андуурсан хэрэг гэж боджээ.

	Тэр шөнө ханиаднаас болоод унтаж чадаагүй Клара халуурч ядарсан учир түүнд бүх юм ойлгомжгүй улам ч төвөгтэй юм шиг санагдаж байв. Толгойгоо унжуулан гараа өргөж жагссан хүмүүсийн дунд гинжлэгдсэн Ренато зогсож аварга том мэлхий буюу ер бишийн аюулт амьтны залгих мөчийг хүлээж байгаа юм шиг санагдана. Үүрийн туяанд гэрийн доторх зүйлс бага багаар тодорсоор байгаа нь түүнд үл мэдэг хүч чадал оруулах шиг. Юм бүхэн нүдэнд бүрэн харагдаж эхэлсэн нь төлөвлөж, шийдэж хийх цаг боллоо гэснийг илтгэх мэт. «Тийм ээ, нэг шөнө л ертөнц өөрчлөгдөх юм. Хүн нэгэн үзүүрт үзэл бодолд автагдаж шаналах юм» гэж Клара бодлоо.

	Клара салхи шиг түргэн босон харайж өглөө бүр хийж заншсан ёсоороо өмссөн хувцас, эцэнхий царайгаа толинд харж, үсээ болгоомжлон самнаж, үргэлжилсэн олон байшин барилгатай гудамжинд гарлаа. Хаашаа ч явахаа мэдэхгүй харсан зүг рүүгээ алхахдаа бас л горьдсоор тал тал тийш харна. Энэ өглөө хурц нар шарж өдөр дундын үед тэсвэрлэшгүй халуун болов. Гудамжинд ганц ч хүнгүй, хааяа нэг хүүхэд тоглож харагдана.

	Удсан ч үгүй нэгэн таньдаг эмэгтэйтэйгээ тааралдаж тэр хоёр бие биеэ таньж мэндэлцгээв. Үндэсний цэнгэлдэх хүрээлэнгийн үүдэн дээр танилцсан цагаасаа эхэлж тэр хоёр үерхжээ. Угаалгын газар ажилладаг байсан энэ бүдүүн эмэгтэй тэр үеэс хойш том хүүгээ эрж эхэлжээ. Хүч чадалтай, амьдралын зовлонд хатуужсан энэ эмэгтэйн нүдэнд нулимсны мөр тодорно. Тэр эмэгтэй:

	— За юу байна, ямар нэгэн юм сонсов уу? гэхэд

	— Үгүй найз минь гэж Клара хариулав. Тэд хамт алхлаа. Кларад хаашаа ч явсан хамаагүй байв. Угаагчийн гараас барьж авлаа.

	— Бие чинь муу байна уу гэж угаагч асуув. Клара энэ үед хүчтэй ханиад туссан байв.

	— Зүгээр, энэ бол зөвхөн мэдрэлийнх гэж Клара тайлбарлав.

	— Би бол бүр сэтгэл мэдрэлийн өвчтэй болоод байна. Чиний хүү хаана байгаа бол?

	— Цэргийн эмнэлгээс асуув уу?

	— Асуусан, асуугаагүй газар байхгүй. Бүгдээрээ л байхгүй гэх юм. Чи асуусан уу?

	— Би тэнд очсон. Харин юу ч хэлээгүй.

	— Тийм ээ, тэдэнд хүний зовлон хамаагүй гэж угаагч дуу алдав.

	Хэсэг явсны дараа угаагч зогтусаж:

	— Одоо хаана очих гэж байна?

	— Мэдэхгүй, хотоор явж байтал тааралдаж юу магад гэж бодох юм.

	— Зайлуул найдвар тасраагүй байна даа.

	— Та хаашаа явж байна? гэж Клара асуухад

	— Хэлэхгүй байсан нь дээр охин минь, би ер нь хүүгээ алдсан гэж боддог болсон шүү.

	— Ийм юм бүү хэл гэж Клара зэмлэв.

	Өнөөдөр цэнгэлдэх хүрээлэнд арав дахь удаагаа очлоо. Нэрсийн жагсаалтыг хариуцдаг тэр нэг тэнэг авгай Моргед байхгүй хүн асууж очсон янзтай харилцсаныг бодоход миний хүү байхгүй ч болсон байж мэднэ. Би тэнд өөрийн эрхгүй уйлж бараг баригдах шахсан шүү. Би шийдэх гэж их зовсон. Эцэст нь шийдсэн. Хүн хий хоосон юм бодож хагас галзуу байж чаддаггүй юм бил ээ. Үнэн бол ганц байдаг, эрт орой нэгэн цагт түүнийг мэдэх болно. Миний хүүг хөдөө мужид аваачсан гэдэгт би итгэхгүй байна. Миний хүү энд л байгаа. Сантьягод л байгаа.

	Кларагийн зүрх түргэн түргэн цохилж, ханиад нь улам нэмэгдэж улаан цэр гарна. Ренато амьд байгаа гэж итгэж, түүний бодож сэтгэдэг нь ганцхан Ренато болжээ.

	— Манай нөхөр хүүдээ санаа нь зовж байгаа мөртөө цаанаа бахархаж байх юм. Тэр бүх амьдралынхаа турш тэмцсэн хүн. Одоо бүр залхаж орхижээ. Миний хүү аавтайгаа тун адилхан гэж угаагч үглэнэ.

	Кларагийн амьсгаа давхцаж түр зогсов. Тэр улаанаар бөөлжсөнд угаагч сандран:

	— Түргэн дуудах уу гээд түүний бөөлжсийг харж санааг нь зовоохгүйн тулд Кларагийн нүүр өөд эгц ширтэв.

	— Баярлалаа, жаахан гайгүй болж байна. Бүү санаа зов, би үргэлж бөөлждөг юм гэж Клара угаагчийг тайтгаруулав. Тэд дахин цааш алхацгаалаа. Явахад хэцүү байсан боловч угаагчид мэдэгдэхгүйн тулд бүх хүчээ гарган явлаа. Хэдэн гудамж явсны дараа угаагч зогсож:

	— Автобусанд суух уу, хөлийн судас бүдүүрч магадгүй.

	— Өвдөж байна уу?

	— Би сурчихсан юм аа. Арван таван жилийн турш угаалгын газар ажиллахдаа өдөржин хувцас хунар угааж байсан шүү дээ.

	Хөхрөн харагдах бүдүүн судаснуудыг харж лав өвдөж байгаа байх гэж Клара бодоод шүүрс алдав.

	— За зогсоод яах вэ, явцгаая гэж шийдмэг дуугаар угаагч хэлэхэд Клара даган явлаа.

	Халуурч ядарсан Кларад юм бүхэн бүрэлзэн харагдах агаад ахтайгаа уулзах мөч улам бүр ойртож байна гэж бодсоор байв. Арван нэгний өдөр тэр судалтай цоохор цамцтай гарсан сан. Хэчнээн ч удаа тэр цамцны чийгтэй захыг индүүдсэн бил ээ. Ренато ядуу ч гэсэн цэвэрхэн хувцасладаг байсан юм.

	Кларагийн ханиад нь улам хүндэрч байгааг харсан угаагч түүний нурууг эвтэйхэн илж энхрийлнэ. Хоёр эмэгтэйн нүд нулимсаар дүүрлээ.

	Мортегийн байшингийн цонхны дор үй олон хүн шавааралдана. Тэд алуулсан хүмүүсийн нэрсийг бичсэн дугаартай цаас үзүүлэхийг гуйж байгаа аж. Угаагч Ренатогийн нэрийг асууж байгааг ухаан алдаж амьсгаа нь давхцаж бие нь минут минутаар хүйтэн болж байгаа Клара бараг сонсох чадалгүй байв.

	— Дөчин хоёрдугаар гэнэ, санаж байна уу гэж угаагч хэлэв.

	Цонхон дээр суусан хүн үе үе нэг дугаар хэлэх бөгөөд «энд байна» «байхгүй байна» «уулзалтад байна» гэж мөн нэмж хэлнэ. Тэнд үхэх явдал жирийн хэрэг болохоос гадна үхэгсдийн шарилыг хог новштой адил үздэг болсон байв. Цонхон дээрх хүн нэг дугаар хэлэхэд л эх эцэг, ах дүү, төрөл төрөгсөд, найз нөхдийн аль нэгний нь цурхиран уйлах дуу сонсогдох бөгөөд тэр нь цааш бүх нийтийн уйлалдаан гашуудал болон хувирна.

	Угаагч хана налан зогсож Клара нэгэн дал модны дор хэвтэнэ. Тэр босож чадахгүй болжээ. Хүйтэн хөлд нь нар тусах бөгөөд хэтэрсэн ханиад нь хүмүүсийг эргэж харахад хүргэв.

	Дөрвөн цагийн дараа угаагч авгай цонхон дээрх хүнийг харсан чигээрээ зогсож байлаа. Уулзалтад ч орж чадахгүй болсон хүний амьсгаа хураасан гэдэг мэдээг албан ёсоор мэдэгдэхийг тэр хүлээж байгаа аж. Зөөлөн салхи орой болсныг илтгэх агаад чив чимээгүй нам гүм байдлыг зөвхөн хүмүүсийн гомдолтой уйлах чимээ эвдэнэ. Угаагч гэртээ байгаа нөхрөө бодно. Ямар нэгэн юм хийж байгаа болов уу, эсвэл мууртайгаа дохиогоор ярилцаж байгаа болов уу хэмээн төсөөлөхийг оролдоно.

	— Дөчин хоёр гэж нөгөө хүн зарлахад

	— Энд гэж угаагч хоолой зангируулан дуугарав.

	Угаагч толгойгоо унжуулан гараа атгаж түргэхэн дал модон тийш алхав.

	Дал модны дор сунаж хэвтсэн Клара чимээгүй унтаж байгаа мэт. Нүдний шилтэй нэгэн хүн түүний бугуйнаас барьж харагдана.

	— Охин минь сонсоорой гэж хэлээд угаагч тонгойход Кларагийн дөлгөөн нүүрэн дээр угаагчийн нулимс асгарлаа.

	— Эмэгтэй, би эмч байна гэж нэг хүн хэлэх сонсогдов. Угаагч тэр хүнийг харахгүй гөлрөн ширтэв.

	— Энэ эмэгтэй нас баржээ.


РУБЕНЫ ҮХЭЛ

	Энэ бол жирийн үзэгдэл. Гэсэн ч цардмал гудамж, ногоон бүрхүүлтэй ачааны машин, Педрогийн шийдэмгий байдал, бөөр өвтгөсөн донсолгоо, Матеогийн эгц ширтэлтийг дүрслэн хэлэх нь зүйтэй.

	Бид төлөвлөсөн цагтаа хүрч, урьдчилан мэдэгдэх ёстой. Энэ бол хүний амьдралтай холбоотой асуудал. Урагшаа л явах хэрэгтэй. Юу ч болоогүй юм шиг Педро дуугүй сууна. Хойно үлдсэн гурван хүүхэд, эхнэр нь сэтгэл санаагаа зовоож суугаа.

	— Надад эргэлзэж бодох юм алга, би явна. Өлсөж үхэхгүйн тул тэр өөдгүй амьтадтай би тэмцэнэ.

	— Түүний төлөө амьдарч байгаа юм биз дээ гэж Педро үг нэмэрлэв.

	— Амьдрахын төлөө гүйж гүйж эцэст нь түүний төлөө тэмцэх хэрэг гарвал тэмцэх л хэрэгтэй. Одоо амьдрал гэж ярьж байна, дараа нь нэг бол амьдарна, эсвэл үхнэ, үгүй бол юу ч болохгүй.

	Карлос учрыг ойлгов бололтой. Педро олон таван юм асууж байсан ч гэсэн цаанаа зөв бурууг ялгахтайгаа байв. Бидний санаа бүрэн нийлж байлаа. Хаашаа явж, юу хийх гэж байгаагаа бүгд зөвөөр ухамсарлаж байсан юм.

	Рубен залуур, арааны залгуурыг чадамгай барьж, амандаа янжуурын шүүлт зуун инээмсэглэж явлаа.

	— Чи юу бодож явна? гэж Педро Рубенээс асуухад

	— Боддогоо бодоод, ярилцдагаа ярилцчихсан шүү дээ.

	— Тийм л дээ. Гэхдээ саланги тэмцэл үр дүнд хүрэхгүй гэдгийг мэднэ биз дээ гэхэд Матео:

	— Бид тэмцэлд амь үрэгдэж болно. Гэсэн ч бидний амь нас талаар өнгөрөхгүй. Бид амиа хорлоогүй, биднийг өөдгүй амьтад алсан, тэр өөдгүй амьтдыг нэг л өдөр манайхан ертөнцөөс цэвэрлээд өгөх болно. Бид бол их үйл хэргийн төлөө тэмцэж байгаа армийн зөвхөн нэг хэсэг нь юм гэв.

	— Өнгөрсөн мягмар гарагт бид юу гэж ярилцлаа. Амь насаа алдахгүйг хичээнэ. Гэхдээ үргэлж урагшаа явна. Бидний хэн нь ч замдаа шантарч эргэж буцахгүй. Энэ бол ганц харайгаад хүрчих ажил биш гэж Рубен ярианд оролцлоо.

	— Зөв зөв. Харин чиний эх, дүү нар чинь яах вэ? гэж Педро ярихад:

	— Биднийг албал зөвхөн тэд биш, манай хөршийнхөн, хөршийн хөршийнхөн ард түмэн даян дэлхийн улс түмэн бүгд бидний өшөөг авна. Бидний үхэл утга учиртай, зорилготой учир бид шаардлагатай үед амь насаа алдахад бэлэн байдаг гэж Рубен хариулав.

	Матео халааснаасаа нэг бөмбөлөг гаргаж үлээгээд:

	— Хараач нөхөд минь, энэ бөмбөлөг мөн сайхан хөөрнө дөө гэв.

	Энэ бөмбөлөг гараас гар дамжина. Машины бүрхүүлийн өчүүхэн цоорхойгоор нэвтрэн орсон гэрэлд, «ФАШИЗМЫГ УСТГАЯ. БИД ЯЛНА» гэж бөмбөлөг дээр бичсэн нь харагдаж байлаа.

	— Наадхаа Педрод үзүүлээч, мэдэж аваг.

	— Би үүнийг чинь та нараас илүү мэднэ.

	— Үүнийг чамд өгье.

	— Надад хэрэггүй, цаад фашистууддаа аваачиж өг гэсэн яриа болж байв.

	Рубен амандаа зууж явсан чүдэнзний модыг цонхоор нулимав. Машины донсолгоо үнэхээр хэцүү байлаа. Бүгд дуугүй явцгаана. Тосгонд байсан Педро одоо бидэнтэй хамт явна. Өнгөрсөн мягмар гарагт Педро болон түүний ах дүү нарын талаар Рубен нөхдөдөө хэлжээ. Энэ бүлгийн алиалагч Педро ямар нэгэн шалтаг, зовлон тоочихгүйгээр энэ бүлэгт нэгдэн орсон юм.

	Рубен цагаа харснаа хөл чичирч эхэлснийг зөвшөөрөх хэрэгтэй. Өглөөний нэг цаг болж байлаа. Нэг цаг арван таван минутад комиссарын газар очих ёстой байжээ. Тэнд зар зэвсэг, бусад нөхөд нь бий. Мөн цагт, очих газраа бусад нөхдөдөө мэдэгдэх ёстой байдаг. Энэ бүхнийг цагт нь биелүүлэх чухал хариуцлагатай үүргийг Рубен хүлээжээ. Тэдний амьдрал, амжилт олох эсэх, бүх юм үнэнээ хэлэхэд Рубенээс шалтгаалах болов. Ачааны машин хуучин ч гэсэн байдгаараа сайн давхиж байв. Хамгийн гол нь цагтаа очиж, урьдчилан тохиролцсон цаг минутад бусад нөхдөдөө дохио өгч бөмбөлгүүдийг бүх хотоор тараах хэрэгтэй байлаа.

	Рубен дахин янжуур асаалаа. Тэр нэг биш удаа дайралтад орж байсан туршлагатай хүн. Заримдаа юм бодох завгүй байх нь дээр юм бил ээ. Хөлөө жийж хааз нэмэхэд машин нисэх шахан хурдлав.

	— Рубен, чи галзуурч байна уу?

	Рубен янжуурын шүүлтийг хазав. Дохио өгөх цаг болчихсон байжээ.

	— Нөхөд өө, арван минутын дараа тавдугаар комиссарын газар хүрч очно. Нэг гудамжны наана зогсоход үсчний газрын гэрэлт (одоо унтарсан байгаа) зарлалын дор байраа эзлэх ёстой. Педро буух болно. Нэг гудамжны дараа Матео дэлбэрэх бодисыг авч буух хэрэгтэй. Карлос бид хоёр нэг эргээд гол хаалганы урд машинаа тавина. Биднийг ирэхэд Педро ээлжийн цагдаад аль болохоор ойртон очиж гал нээнэ. Яг энэ үед Матео хажуу талын хэрмийг дэлбэлнэ. Түүний дараа баруун тийш бүгдээрээ гал нээж дайран орно. Нэгдүгээр давхрыг эзэлж авсны дараа маш түргэн давшиж, зүүн талын өрөөнд байгаа төмөр шүүгээг л авах хэрэгтэй. Тэнд зэвсэггүй (урьд нь үргэлж зэвсэггүй байсан юм) цагдаа байгаа, түүнийг буудаж болохгүй. Шүүгээ том, хүнд ч гэсэн биднийг авчирч чадна гэж тооцоолсон байна. Ингээд бидний ажил дуусах болно.

	Матео орон дээрээ сууж, ард хоцорсон эхнэрээ бодож амжив. Нүд дүүрэн нулимстай инээмсэглэн үдэж билээ. Тэгэхэд би «Битгий уйл, чиний төлөө хүүхнүүдийнхээ төлөө би явж байна» гэж ширүүхэн хэлснээ бодож өрөвдөнө.

	Пенналолен хэмээх энэ бөглүү, харанхуй газрын огцом огцом мурийж тахирласан зам Форд 54 машинд тохирохгүй байлаа. Бороо их орсон нь жилийн энэ улиралд ховор үзэгдэл байв. Энэ газрын цардсан зам гялалзан харагдаж байлаа.

	Ой модон дундуур машин давхисаар. Цонхон талд сууж явсан Педро очих гэж байгаа тосгоныхоо өнчин гөлгийг ч андахгүй мэддэг ажээ. Ертөнцийн явдлыг сэтгэж ойлгодоггүй амьтан биш, хүн ардынхаа төлөө өчүүхэн биеэ хайрлахгүй тэмцэгч хүн гэж тэр өөрийгөө бодож явна.

	Рубен хурдаа хасаж,

	— Та нарт итгэж байна, амжилт хүсье гэв.

	«Бид дөрвүүлээ хэдэн хүний өмнөөс гал нээх гэж байгаа бил ээ» гэж эргэцүүлэн бодлогоширч суугаа Карлосыг Матео харж «Зайлуул, энэ залуу айж байна» хэмээн бодоод,

	— Карлос аа, Чи үнэхээр тэмцье гэж бодож байна уу? итгэлгүй байгаа бол хоцорсон нь дээр гэв.

	— Карлос хариу хэлсэнгүй. Тэр ийм юм бодохоос хэтэрхий хол байжээ. Минутын хооронд буу салгаж эвлүүлж чаддаг цэцэн буудагч байв. Тэр тэмцэлд бэлэн байлаа.

	Харилцах утсаар өгсөн энэ даалгавар нь зохион байгуулалттай тэмцлийн нэг хэсэг байлаа. Бүх тэмцэл хоорондоо холбоотой, тэр бүрийг мэдэх шаардлагагүй гэж Педро боддог байв. Педрогийн яриа хөөрөө Рубенд үл таалагдах боловч дүүтэйгээ харьцуулан бодоод чимээгүй явлаа. Хэдийгээр тэд үхэлтэй тулгарч үзээгүй ч хотод хорин хүн алуулсныг, Матеогийн үйлдвэрээс гурван зуун хүн ор сураггүй алга болсныг мэдэх аж. Үнэнээ хэлэхэд амь насанд нь аюул тулгарсан цагт хэн нэг нь нэг секундэд л итгэл эвдэж, үзэн ядаж байсан дайсантайгаа нийлж болох авч тэгэх хүн эндээс гарахгүй нь лавтай.

	Дэнлүүний шар гэрэлд Агаарын зэвсэгт хүчний авто хөсгийг хянан шалгах газрын харуулууд гарч ирж харагдав. Энэ бол ертөнцийн зааг, Рубений санаа сэтгэлийг зовоож буй ганц зүйл. Бүгд үнэмлэхээ биедээ авч явсан бөгөөд байдлыг анхааралтай ажиглана. Арван хоёр цаг хүртэл авто хөсгөөр зорчихыг зөвшөөрснөөс гадна хууль зүйн талаар бүрэн биш боловч үнэмшигдэхээр хийсэн зөвшөөрлийн бичиг авч яваа учир Рубен нэг их айхгүй байв. Харин ил харагдаж байгаа тэсрэх бодисыг юу гэж хэлэхээ мэдэхгүй байлаа. Хүн үнэмшмээр сайхан худлаа хэлэх үгийг Матео бэлтгэж байв. Хэдхэн секундийн дараа харуулын офицер гараа өргөн биднийг зогсоох болно. Энэ өөдгүй амьтад ийм эрхийг хаанаас олж авав? Тэд зөвхөн хүчээр түрий барьж байгаа улс. Хажууд нь зогсож байгаа тэр алуурчныг хамгийн өөдгүй хүн гэж хэн ч мэдэхгүй. Тэд ч асуудгаа асууг, бид ч зохих хариултаа өгөх болно. Хажуу талын бүдүүн офицер гараа өргөхөд Рубен нам дуугаар,

	— Бүгдээрээ үнэмлэхээ авчирсан уу? гэж түргэн асуув.

	— Үгүй гэвэл үхсэнтэй адилхан тул авчирсаан гэж нэгэн дуугаар хариулав.

	Рубен машинаа зогсоов. Офицер алхам хэртэй зайд ойртон ирэв. Педро өөрийн эрхгүй гараа халаасандаа хийлээ.

	— Тэнэг минь, гараа ав! гэж Карлос зандрав. Рубен цонхны шилийг тайвнаар буулгаж гараа атгав.

	— Хувийн болон машины бичиг баримтуудаа үзүүл гэж офицер бүдүүн дуугарав.

	Харуулын дөрвөн цэрэг машин тойрон явж буугаараа дугуйнуудыг нүдэж эхэллээ. Энэ нь аймтгай хүний илүү ажил байв.

	Рубен бичиг баримтаа өглөө.

	— Хувийн үнэмлэхүүд ээ!

	Бусад гурав нь гараа хармаандаа хийж үнэмлэхүүдээ Рубенд өгөхөд Рубен офицерт шилжүүллээ.

	— Машинаас бууцгаа!

	Энэ бол хамгийн хэцүү тушаал. Өдөр бүр гудамжнаас олон мянган хүнийг дуудаж байцаахаас хэд дахин илүү их ялгаатай зүйл. Ийм мөчид гар чичрэн, хоолой зангирч, тархи толгой мэнэрдэг бус уу.

	Эхлээд Рубен буулаа. Педро сандарсан шинжгүй тайвнаар бууж, Рубений урд очиж зогсов. Тэр нүдээ ирмэх нь Рубенд айдас төрүүлсээр байлаа. Педрог эхлэн шалгаж хүзүүнээс хөл хүртэл бүх биеийг тэмтрэн үзнэ.

	Цэргүүд кабин руу явлаа. Матео, Карлос хоёр буугаагүй байв.

	— Энд үлдэж болохгүй шүү? гэж Матео Карлост хэллээ.

	Карлос бул хар чулуу шиг хөдөлгөөнгүй болов. Тэр чичирч байснаа хоёр нүд нь нулимсаар дүүрч, амьсгаа нь давхцав.

	 — Карлос оо, энэ бол бүх юм өнгөрлөө гэсэн үг шүү!

	Тэднийг кабинаас буугаагүй байгааг цэргүүдийн нэг нь хараад урд дугуйг нүдэж эхлэв. Фашистууд залхаж ядрахдаа тэднийг нэг их яаруулахгүй байж болох юм. Матео түргэлэхээр шийдэж, эцсийн удаа гуйгаад үзье гэж бодов.

	— Тэнэг минь, буугаач!

	Карлос аман дотроо үглэснээ, гуйсан харцаар Матеог харж,

	— Би шээж байна гэв.

	— Чи доошоо бууж шээгээч! гэж ар нуруу руу нь алгадаж загнав.

	Нэг үе тэднийг мартсан юм шиг байв. Матео «азтай юм» гэтэл нэг нь Педрог хамгаалж, бусад нь Рубенийг бүслээд авлаа. Матео буугаа шүүрэн аваад дүүрэн өвстэй тал руу зугтав. Карлос хөдөлгөөнгүй дайралтаа үргэлжлүүлсээр хоцров. Миний хойноос Педрогийн ирэхийг хүлээх ёстой гэдгийг Матео мэдэж байлаа.

	— Энэ хараач, коммунистууд байна гаж офицер дахин давтан хилэгнэн хашхирсаар байв.

	Яг энэ үеэр Педро хажуудаа байгаа цэргийг тохойлдож унагаад зугтав. Тэр замын уруу гүйж бүрэнхийн дунд торолзон алга боллоо. Түүний хойноос нь нэг буудах сонсогдов.

	— Рубен! гэж Матео хашхирснаа, яргачдын эсрэг сумаа дуустал буудлаа.


ХАРАНХУЙГААС

	Амьсгалахад давчуухан энэ нүх бүтэж үхмээр санагдаж байлаа. Тэд энэ нүхийг хулгана мэт маажиж сөөм сөөмөөр урагшилж байв. Гордогийн энэ санал хэдийгээр найдваргүй байсан ч бүгд санал нэгтэй хөдөлсөөн. Хэсэг яваад л өвдөг тохой шалбарч шаналгаж эхэлнэ. Гэвч тэд ажилласаар л.... ямар их зориг хүч гаргав аа. Хянагч согтсондоо болоод тэднийг анзааралгүй халуун усны өрөө гэж нэрлэдэг бие засахад зориулсан давчуухан өрөөнд орхижээ. Өрөөний нэг булан дахь таглаатай жижиг нүхнээс өөр юу ч тэнд байхгүй байв. Хэрвээ урьд сантехникийн слесарь байсан Гордо байгаагүй сэн бол бүгдээрээ үхэх байлаа.

	«Буруутнуудын» энэ бүлэг Майпугийн нэг удирдагч, онгоцны буудлын урдах Буины хорооны хоёр хүнийг алсан Гордо, Рубио хэмээх шар үстэй залуу, гүн ухааны ангийн оюутан болох нүдэндээ шилтэй чөргөр Хулио нараас бүрдэж байв.

	Согтуу харгалзагч нөхдийнхөө хамт усан үзмийн тагтны дор очиж юм уухаар явсан учир тэдэнд хэдэн минутын бололцоо олджээ.

	Анх орохдоо бие биеэ огт танихгүй байсан тэд шоронгийн жижиг өрөөнд өмхий агаараар хамт амьсгалж, цахилгаан тогонд цохиулсан шинэ мэнгэ буюу хавирган дахь гутлын өлмий, өсгийний ул мөрийг өдөр бүр бие биеийнхээ биеэс олж харсаар арван дөрөв хоноход нэг хүн шиг нягтарчээ. Учир нь тэдний ирээдүйн хувь тавилан нэг ажээ. Оргох боломж олдоно гэж хэн нь ч зүүдлээгүй ээ. Цуст яргалал эхэлсэн есдүгээр сарын арван нэгний өдөр тун саяхан бөгөөд хүн бүхний сэтгэлд аймшиг төрүүлдэг ч тэнд жирийн үзэгдэл болсон аллага таллага заналхийлсэн үе. Нам гүмийг Гордогийн дуу эвдэж,

	— Нөхөд өө, би сантехникийн слесарь байсан хүн гээд өрөөний булан дахь дугуй төмөр тагийг зааж, ― Энэ бол усан хоолойн таглаа, одоо ус татах арай л болоогүй, үзээд алдах уу? гэлээ.

	Өлссөнөөсөө болж бүлтийсэн дөрвөн нүд түүнийг цавчихгүй ширтэж байлаа.

	— Шийдэх хэрэгтэй нөхөд өө, би л хувьдаа явлаа.

	— Эцэст нь бүгд санал нэгдэв. Үүнээс өөр арга зам байсангүй.

	Гордо, Рубио хоёр таг цементийн хоорондох завсраар хуруугаа хийж тагийг онгойлголоо. Хэрэв энэ үеэр харгалзагч ирсэн бол тэднийг үг дуугүй буудан алах байлаа. Хулио өргөлцөх гэсэн боловч дэслэгч Мединогийн хөлд гишгэгдсэн хуруунууд нь бие махбодынхоо чимгээс цаашгүй болжээ.

	Төмөр утас олооч гэж Гордо Хулиод хэлэв.

	— Гордо чи галзуурч байна уу? Хаанаас төмөр утас олох юм бэ? Төмөр утас байтугай түүнийг орлох зүйлийг ч олохгүй гэж хэлээд Хулио хөдөлсөнгүй.

	— Нөхөр минь хөл доор чинь байгаа юу юм бэ? Бушуухан аваад аль гэж Гордо унтууцан хэлснээ зэвэрсэн төмөр шатыг таглаатай барьж боо гэлээ.

	Гурвуул доош харваас үл мэдэгдэх нарийхан хар нүх байв. Энэ бол амьдрал байв. Гордо хөндлөн төмрөөс барьж толгойгоо эхлэн оруулан цааш зүтгэв. Хулио хөндлөн төмрөөс барьж чадахгүй учир Гордогийн гуя дээр лагхийтэл ойчив. Рубио таглааг шаттай барьж боов. Хүйтэн чийглэг агаараас гадна шалны завсраар нь ус нэвчсэн хав харанхуй газар байв. Гурвуулаа усан хоолойд дөрвөн хөллөн орж аялахад бэлэн болов.

	— Юу хүлээгээд байна аа. Чи эхний хүн байна түрүүлээд яваач гэж Рубио хэллээ.

	Гордо бүх хүчээ гарган сурамгай гэгч урагш тэмүүлж байв. Хулиогийн гэдэс тэсэхүйеэ бэрх өвдөж үе үе хоосон огиулж явахад Рубио түүний араас толгойгоороо түрсээр. Гарын дор арваалж хорхой, шавжийн үргэлжилсэн үүр тааралдаж, тэдний мөлхөх чимээ, амьсгалах амьсгаа нь километрийн холоос ч сонсогдохоор байв.

	— Гарах газар алга уу, Гордо?

	— Би яаж мэдэх вэ дээ. Хийсэн хүмүүс нь нэг газраар гарсан л байж таарна гэж Гордо хариулав. Хулио, Рубио хоёрын эргэлзэнгүй асуух асуултын хариуд тэр үг дуугүй хурдан урагшилна. Өөрөө ч итгэхгүй байна гэдгийг Хулио таамаглаж явав.

	— Бид хажуу тийш ээ эргэж байгаа юм биш үү, Гордо?

	— Усны хоолойг мурийлгаж тавьдаггүй юм.

	Энэ хариулт тэдэнд итгэл төрүүлэв. Учир нь хэн нь ч усан хоолойн талаар анхны мэдэгдэхүүнгүй хүмүүс байлаа.

	Хэдийгээр хоолойд хүйтэн байсан ч тэд хөлөрч усан хулгана болжээ. Байдал хүндэрсэн ч тэд үхэхгүйн төлөө тэмцэлдэнэ. «Хулгана ч гэсэн хүүр иддэг» гэж Гордо хэлэв. Үүнээс ч болсон юм уу, Рубио Хулиог, Хулио Гордог улам хүчтэй түрэн явлаа. Энэ хоолой хоёр иртэй хутга л гэсэн үг, төгсгөлгүй урт байж ч болно. Гэвч эргэж буцах ямар ч найдваргүй гэдгийг Гордо сайн ойлгожээ.

	Газрын дор долоон км-т цаг мөч огт явахгүй байв. Энд байх нь үхлээ хурдасгана гэсэн үг. Рубио хоцрохгүйн тулд Хулиогийн нуруунаас нүүрээ салгахгүй явна. Гэнэт дээрээс хүйтэн ус асгарлаа. Хэн ч, харгалзагч ч авч чадахааргүй газар үлдэх аюул учрав.

	Рубио гэр орноо эргэж санав. Түүнийг оройтож ирэхэд гэрийнхэн нь унтчихсан, хөөрхий эх нь хүлээж суудаг сан. «Өчигдөр чи их оройтож ирсэн шүү» гэж өглөө сэрээгээд хэлдэг ээжийнх нь үг заншил болсон хайрынх нь үг байлаа. Түүний ор тэр гэрийн хамгийн сайхан нь байв. Номтой тавиур, цонхны доорх ор энэ бүхэн амьдралынх нь хамгийн сайхан үе байлаа. Тэд нар маань одоо юу бодож байгаа бол? Үхсэн л гэж бодож байгаагаас зайлахгүй дээ.

	— Хулио, энэ их нарийхан газар байна, сайн түлхээдхээч гэж Гордо хэлэв.

	— Нарийхан болж байгаа нь жирийн үзэгдэл биз дээ гэж Рубиог асуухад нэг мөч зогсоцгооё гэж Гордо шал өөр зүйл хариулав.

	— Нөхөр минь, нарийхан болж байна уу? гэж Рубио давтан асуув.

	— Ёо, ёо үүнээс цааш явж чадахгүй нь гэж Хулио дуу алдав.

	Гордогийн горьдлого тасарч байлаа. Тэр сантехникийн ажил мэдэх ч үгүй, слесарь байгаа ч үгүй бил ээ. Хэрвээ худлаа хэлэхгүй бол нөхөд нь явахгүй, өөрөө ч энэ нүх рүү зориглон орж чадахгүй байсан юм. Заримдаа хүний хоосон сэтгэлээрээ итгэсэн итгэл ялдаг ч тал бий. Гучин хоёр настай түүний дэргэд нөгөө хоёр нь бараг хүүхдүүд байлаа. Та нар үхэхгүй, цаг чинь болоогүй өмнө чинь бүхэл бүтэн ертөнц байна гэж түүнд хэн нэгэн хүн шивнээд байх шиг санагдана. Цаашид худал хэлж болохгүй. Хэрвээ асуудал буруутвал бүх бурууг өөртөө хүлээхийг хэн хүсэх бил ээ.

	Хулиогийн нүүрэнд нэвчсэн ус наалдана. Гар нь тэсвэрлэшгүй өвдөнө. Гар минь сайн байсан бол энэ юу ч биш гэж тэр өөрөө өөртөө хэлнэ. Урьдын амьдрал нь ч гэсэн өдрийн хоол олоход ч чиглэгдэж байсан юм. Архины хордлогоос эцэг нь нас барж, ах дүү нар нь тал тал тийшээ ижил эрэхээр гарснаас хойших хоёр жилийн хугацаанд Хулио тогтмол нэг газар суурьшиж үзсэнгүй. Үүрийн гишүүн, нөхөр Мариаг тэр дурсав. Мариад хайртай болоод удсан ч намын ажлаас болж уулзах цаг ховор байлаа.

	— Гордо минь асуусан зүйл юу болж байна гэж Рубио ахин шалгаав.

	— Нөхөр минь «жирийн үзэгдэл» гэдгийг чинь би ойлгохгүй байна. Миний эхнэр хүүхдүүд өлсөж үхэх, өөдгүй урвагч нарыг алах, би өөрөө энд сууж байгаа явдал жирийн үзэгдэл биш шүү.

	Бидэнд гарах газар байхгүй нь ээ гэж Рубиогийн хэлсэн үгэнд цөхөрсөн өнгө аяс сонсогдлоо.

	— Би мэдэхгүй гэж Гордо ууртай хэлэв.

	— Нөхөд минь цаг алдаж байна шүү, явъя гэж Хулио дундуур нь орлоо.

	Гордо хоёр мөрөө хавчийлган урагш зүтгэнэ. Түүний ханхар өргөн цээж энд л тээр болох шинжтэй.

	Намайг түлхээд өгөөч гэхэд нь Хулио «яаж» гэж асууснаа Гордогийн араас толгойгоороо түрлээ. Рубио түлхээрэй гэж түүний дуу алдах нь сонсогдов. Бүгдийн нэгдмэл хүч Гордог урагш нь хэдэн сантиметр ахиуллаа.

	— Цааш явж чадахгүй нь гэж тамир нь барагдсан Гордог хэлэхэд,

	— Бид энд үхэхгүйн тулд чи явах ёстой гэж Хулио хашхирав.

	— Дуугүй байцгаа, бидний дууг сонсвол яана, гэж Рубио шивнэлээ.

	— Дахиад оролдоод үзье. Рубио минь намайг түлхээрэй гэж Хулиог хэлэхэд энэ ямар ч утгагүй зүйл гээд Рубио хөдөлсөнгүй.

	— Тэнэг минь би чамайг албадан авчраагүй. Миний буруугаас болж чи үхэхгүй шүү.

	— Гордод л хамаг буруу байна гэж Рубио тэсэлгүй хашхирав.

	— Фашизм биднийг энд оруулсан. Энд үхэх, буудуулах, тогонд цохиулах, өшиглүүлэхийн хооронд тун бага ялгаа бий шүү. Эцсийн зай, оролдоод л үзэцгээе гэж Гордо хэллээ.

	Усны хоолой нэг хэсэг өргөссөнөө хэдэн метр явсны дараа нарийсаж эхлэв. Харин тэд урагшилсаар л. Үүнээс илүү цаг үеийн бөгөөд утга учиртай ажил байхгүйг бүгд ойлгожээ.

	Ялагдаж горьдлогогүй болсондоо биш мохож туйлдаж, тамлуулж, доромжлуулснаас төрсөн уур хилэнгээ тогтоон барьж байхын тул бүх юм өнгөрлөө гэж бодож явах нь зарим үед дээр юм бил ээ.

	— Чимээгүй! Бүгд дуугаа хурааж хөдөлгөөнгүй болов. Хулиогийн хөл чичирч, Рубио мэгшин уйлж байв. Дуусашгүй нэг минут өнгөрлөө. Гордогийн цаана их бууны ам харлан харагдах мэт санагдаж амьдрал маань дууслаа гэж ойлгожээ.

	— Ямар нэг чимээ сонссон учир Гордо тэднийг чимээгүй болгожээ. Гордогийн гол нь харлаж хөл нь чичирч байв.

	— Эндээ жаахан хүлээгээрэй гэхэд

	— Хаашаа явна гэж бод оо вэ гэж Хулио ёжлонгуй хэлжээ. Рубио битгий уйл гэхэд 

	 — Би уйлаагүй. Энд бүтэж үхэх нь, хурдхан гарах юм сан гэж тэр цөхрөнгүй өгүүлэв.

	Гордо нүдээ тас анин хэсэг зуур болсноо итгэл муутайхнаар дахин харлаа. Усны хоолойн дээрээс нарийхан зурвас гэрэл харагдах нь зүүд биш байлаа.

	― Залуучууд минь үнэхээр гэрэл байна. Хэрвээ бид эндээс гарч чадвал эрх чөлөөтэй болно гэж Гордо итгэл дүүрэн хэлэв. Гордогийн утга авцалдаагүй үгс Рубиогийн уйлахыг зогсоож, Хулиог шүүрс алдуулав. Тэдний хэн нь ч гарахыг оролдсонгүй. Итгэхэд бэрх энэ үгсийг Гордо худлаа хэлж байгаа юм уу эсвэл хоосон мөрөөдөл ч байж болох том.

	— За нөхөд өө, гарцгаая гэж Гордо омог бардам хэлсэн боловч өөрөө огт хөдөлсөнгүй.

	— Хаана байгаагаа мэдэж байна уу? гэж Хулиог асуухад нь Гордо мэдэхгүй гэлээ. Одоо яах вэ гэж Рубио дуу алдав. Өөрөө л шийд гэж Хулио хэллээ.

	— Гарахаас өөр зам алга, би л хувьдаа гарлаа гэж Рубио хэлэв.

	— Тэг, хурдан яв.

	— Гордо чи эхлээд явах хэрэгтэй. Гордо таглааг өндийлгөөч гэхэд тэр амархаан гэж Гордо хариулав.

	Гордо таглааг толгойгоороо мөргөв. Шөнө болохыг хүлээсэн нь дээр ч байж болох юм. Гэвч «Энэ залуучууд энд хэдэн цаг ч байж чадахгүй юм байна. Би ч гэсэн мөн адил» гэж тэр бодлоо.

	Харуулын цагдаа биднийг хүлээж байж ч магадгүй гэж Рубиог дуугарахад битгий тэнэглээд бай гэх дуу сонсогдов. Гордо таглааг дээш өргөхөд харанхуй нүх гэрэлтэж саруулхан болов.

	Рубио, Хулио хоёр нүүр нүүрээ олж харлаа.

	— Бид хаана байна? гэж Рубиог асуухад Гордо иш иш гэж амаа дарснаа

	— Талбайд гэлээ.

	Хулио үүр цайхыг олон удаа үзэж байсан боловч өнөөдрийнх шиг ингэж их баярлаж байгаагүй санагдана. Тэр нөхдөө ээлжлэн тэврэн үнссэнээ дараа баяртай уулзахын ерөөлийг дэвшүүлж гэрийн зүг алхлаа.


ЗАХИДАЛ

	Александр ялын тогтоолыг өнөө өглөө хүлээн авчээ. Үйлдсэн хэрэгт нь прокурор хорин жилийн ял төлөвлөжээ. Шүүх хурлын танхим дахь ширээний шургуулгад хадгалагдан хүйрт идэгдэх цаасан дээр л бичигдвэл хүний амьдралын асуудал шийдэгдлээ гэж үздэг энэ ноёд цаг хугацаагаар яаж тоглоно гээч! Ял заасан болж тоглох тэдний үндсэн ажил болжээ.

	Түүнээс илүү хатуу шийтгэл хүлээнэ гэж бодож байсан Александрын сэтгэлийг энэ тогтоол төдий л хөдөлгөсөнгүй, харин ч чөлөөлөгдөх найдлагатай байгаадаа баярласан гэдэг. Амьд үлдсэн нь гол, хорин жилийн ял нь ноён яллагчийн санаанд давын өмнө орсон тоо юм.

	Амьд байгаа гэдэг бол нэг талаар чөлөөтэй байна гэсэн үг. Харанхуй, чийгтэй шоронд хоёр сар тусгаарлагдан байхдаа биеийнхээ талаар хэзээ ч санаа зовсонгүй, харин түүнийг нөхдийн нь хувь заяаны асуудал тарчилгаж байв. Ялангуяа намын гишүүнд элсээд ганц ч жил болоогүй байхдаа есдүгээр сарын арван нэгний орон даяарх нийтийн баривчилгаанд өртөгдсөн Андресын төлөө нэн их санаа зовж байлаа. Шинэ гишүүдэд ойлгохгүй юм их бий. Хуучин гишүүд намын улс төрийн бодлого, ёс суртахууныг сайн мэднэ. Андрес бол улс төрийн бодлогыг одоо л судалж байгаа залуу хүн тул алдаа гаргаж болзошгүй гэж бодно.

	Шоронгийн харласан хананд бичигдсэн хараалын үгнүүд, нүцгэн хүүхний дүрс зэрэг зургуудыг харж суусан надад бол өөр бодож хийх юм их байгаа учир энэ ханыг ингэж дэмий эрээчих зав алга. Харин ариун үйл хэргийнхээ төлөө тэмцсэний учир энд сууж байна. Үүнийхээ төлөө амь насаа алдахаас би айхгүй гэж өөртөө бахархалтайгаар хэлээд ямар ч утгагүйгээр түүнд оногдуулсан хорин жилийн тухай бодож суулаа.

	Ингэж ганцаараа сууж байхдаа өнгөрснөө дурсан санана. Ганцаардахад дуртгал нөхөр болох тул чимээгүй тайван байдал нь өнгөрснийг улам их санагдуулна. Ийм л үед мэддэг бүхэн нь өөрт нь үзэгдэнэ. Ирээдүйнхээ сайн сайхныг төсөөлөн бодно. Өргөн гудамж, хөх тэнгэр, үргэлжлэн цувах авто машинууд, нөхдөдөө даалгавар өгөх, зарим асуудлыг тэдэнтэй хэлэлцэх, гартаа сонин бариад яваа байдал, гэртээ буцаж ирээд номын хуудас эргүүлж суугаа зэрэг үйл хөдлөл нь энэхүү хүйтэн, харанхуй шоронд нэг биш удаа дүрслэгдэн бодогдоно. Уйдахдаа бодсон жижиг ч гэсэн бодит зүйлүүд оюун ухаанд өчүүхэн төдий ч болтугай гэрэл гэгээ оруулдаг.

	Түүнийг байцаалтад дуудалгүй хоёр хоножээ. Александр зөвхөн удирдах ажилтан гэдгийг цэргийн прокурор мэднэ. Зодож жанчаад ганц ч үг түүнээс хэлүүлж авч чадаагүй аж. Мэдээ олж авахын тулд цагдаа нарын хэрэглэж байсан эрүү шүүлтийн тухай хүүхэд ахуйд нь эцэг нь ярьж байсныг саналаа. Гонсалес Видела зэрэг хүнийг эрүүдэн шүүж байсныг сонсоод уур хилэн нь бадардаг байв. «Хэзээ ч намайг таньж чадахгүй» гэж тэр зоригтой ярьж байжээ. Зөвхөн удирдагч гэдгээр л намайг ялласан. Зөвхөн ялалт хөгтэй гэмт хэрэг, ард түмний түүхээр хуримтлагдсан хүч чадлыг мэддэггүй, сул хүмүүсийн оноосон шийтгэл гэж тэр бодож байснаа унтсан байв.

	Хөлийг нь жоом эрвэгэнүүлж Александр сэрэв. Хоёр гурван цаг унтжээ. Өрөөн дотроо өнөө л бодолдоо дарагдав. Инжирийн кофе зүсэм талх авчрах цаг болж байв. Түлхүүр багсайтал атгаж, идээд ч идсэн болдоггүй хоол санаатай юмтай төмөр тэрэг өдөр бүр түрж ирдэг хүний чимээ сонсогдлоо. Хаалга дөрвөн удаа дуугарахыг бодоход дөрөв дэх өрөөнд ирээд байгаа бололтой. Хоригдогчдын зарим нь сөөнгө хоолойгоор зэрлэгээр хашхирч нөгөө хэсэг нь хана нүднэ. Александр ноогдол хоолоо авахаар аанай л хаалгандаа ойртож очив. Энэ удаа үнэхээр их өлссөн байв. Амьдарч л байвал яаж амьдрах нь хамаагүй. Хоол зөөгч исгэрч, тэрэгний дугуйг чахруулан хонгилоор явж ирээд түлхүүр шажигнуулан хаалга онгойлгож,

	— Ямар ял заагдсанаа мэдэв үү? гээд кофе өглөө.

	— Мэдсэн. Өнөө өглөө надад мэдэгдсэн.

	— Та азтай байна. Өнөөдөр зургаан хүнийг буудах гэж байна.

	Кофе авахаар сарвайсан Александрын гар салганаж,

	— Ямар хүмүүсийг буудах нь вэ? гэж асуув.

	— Хэн нь хамаагүй, зургаан хүн гэдгийг л мэдэж байна гээд хаалга хааж дараагийн өрөө рүү дуу аялан явж одлоо. Александр кофегоо уулгүй тавьж, хүйтэн хана налж талхаа амандаа хийв.

	Шоронгийн дэргэдэх хуучин сүмийн хажуугаар Александр дэв дэмий олон удаа өнгөрчээ. Гудамжаар холхих хүмүүсийн зарим нь сүмийг хайхрахгүй өнгөрч нөгөө, хэсэг нь юу болж буйг сонирхоно. Сүм хийдийн ач холбогдол нэмэгдэж өдөрт хоёр удаа хонх дуугарч, зургаан удаа хэнгэрэг нижигнүүлэхэд түүнд байсан хоригдлууд мөргөлд орцгооно. Энэ нь Александрт цаг тооцоолоход тус болж байв. Эхнэр Марисабел болон хүүхдээ бодов. Шөнө орой гэртээ хариад гэр бүлийнхээ шурхиран унтаж байгааг хараад инээдэг сэн. Тэдэнтэйгээ үргэлж хамт байж чаддаггүй зөвхөн зарим нэг ням гарагийг хамт өнгөрүүлдэг байсан учир одоо намайг тийм ч их үгүйлэхгүй болов уу гэж бодно. Марисабел нөхрийнхөө ажил төрлийг сайн ойлгодог, өөрөө бас тэмцэгч хүн. Үргэлж урагш давшин тэмцэхийг дэмжинэ. Заримдаа хүүхдүүдээ хүмүүжүүлэх ажилтай тул намын ажилд бүрэн оролцож чаддаггүй ч Александрынхаа хийж буйд сэтгэл хангамжтай байна. Би түүнд үнэхээр хайртай юм даа гэж Александр өөртөө шивнээд дурлал бол олон жилийн дараа төлөвшдөгийг мэдэх тул түүнд ямар нэг хариу өгөхөд бэрх, харин харилцан хүндэтгэдэг энэ дурлал л тэднийг юунаас ч илүү хүчтэй холбосон байна. Оройн зургаан цагийн хэнгэрэг дуугарлаа. Гадаа зам гудамж навчаар дүүрсэн агаад шөнө болж зарим нэг явган зорчигч пальто өмсөж яваа гэж тааварлав. Нүдээ аниад бодвоос Мапочо гудамжны гэрлийг нэг нэгээр нь асааж байх шиг санагдлаа. Шөнө ч голын эрэг дэх цэцэрлэг дүүрэн хүнтэй байв. Ногоон, улаан шар өнгийн хувцастай баг өмссөн эрэгтэй, эмэгтэй хүмүүс нааш цааш гүйлдэн морин сургууль, дүүжин, галын наадам үзүүлж байв. Александрын хорчийж, үрчийсэн хөх хувцас баяр хөөр болсон хүмүүст хачирхалтай санагдана. Хэсэг хүмүүс хөгжим тоглож буй хүмүүсийг тойрон цаана нь байгаа урт жагсаалын дундаас нэг эмэгтэй хэдэн хүүхдийн хамт түүнийг цагаан алчуураар даллана. Александр тэдгээр хөгжимчдөд ойртон очиход хөлс нь цувж, баяр хөөртэйгөөр хөгжимдөж байгаа прокурорыг танилаа. Тэрээр цаашлан инээлдэн шуугьсан олны цугларсан гудамжинд очиход, будмал хөгшин авгай цагаан аягатай юм өгөхөд ангаж цангасан Александр түүнийг нь алга тосон авч уух гэтэл ялаа шумуул, өт хорхой дүүрэн байхыг үзээд зэвүүцэн газар шидлээ. Авгай аягаа эрдэнэ мэт хайрлан хоёр гардан авлаа. Александр ухрах гэсэн боловч нэгэн хүн хөлөөс нь шүүрэн авахыг харвал уулзахыг тэсгэлгүй хүлээж байсан Андрес нь байв. Зуурсан гарыг нь салгах гэж бүх хүчээрээ чармайсан боловч зөөлөн ноос шиг хөлөө Андресын төмөр мэт бөх гараас салгаж дийлсэнгүй. Шарласан навчнуудын дунд шороонд дарагдсан залуухан хүний царай тодорч түүний гараас арай гэж мултрахад бүх бие нь жингүйдсэн мэт болж байв. Найрал хөгжмийн дуу, баг өмссөн хүмүүс, галын наадам, олны жагсаал баяр наадам үргэлжилсээр байв.

	— Марисабел! гэж Александр орилсноо зүүднээсээ цочин сэржээ.

	Өдөр сар үргэлжилсээр байв. Жигшил зэвүүцэл сэтгэл санааг нь зовоож, энэ байдал нь заримдаа үхэхээс долоон дор байв. Өнөөдөр хянагч, хоёр хүний ноогдол талх, аяга кофе авчирч өгөөд энэхүү нэмэгдэл тогтоосноо «байнга суугчдын онцгой эрх» хэмээн нэрлэв. Нөхдийнхөө, гэр бүлийнхээ хувь заяаны талаар дэндүү бодсоноос юм л бол хар даран зүүдэлж унтаж ч чадахгүй болжээ. Ийм нөхцөлд хорин жилийн ял бол тэртээ тэргүй амьд гарахгүй гэсэн үг гэж Александр бодлоо. Дундад зууны үед ноёд феодалууд хамжлагат нараа ийм аргаар шийтгэдэг байжээ. Цэргийн энэ хядлагыг ард түмэн удаан үргэлжлүүлэхгүй.

	Амьдралдаа тохиолдсон явдлуудыг тунгаан бодож, цаг нөхцөөж эрх чөлөө, ядуусын төлөө хийсэн зүйл нь чамлалттай санагдана. Ялалтын өдрийг мөрөөдөж, ажилдаа эргэж орохыг хүснэ. Ингэхгүйгээр ямар ч утгагүй болж, удаан ингэж суувал хийх юм нь мартагдаж, идэвхгүй байдал ноёрхож дэмий сууж байсан нь зөвхөн дуртгал болон үлдэх юм.

	Энэ хавчиг өрөөнд хоригдон суух нь шударга биш мөртөө бодит зүйл болж байгаа нь улам тодорхой болов. Өөрт оногдсон арван зургаан ам дөрвөлжин метр зайд амьдралаа бага багаар зохион байгуулж эхэллээ. Хэвтэх, хаалга чагнах, ямар нэгэн шинэ мэдээ сэлт олж сонсох урлагийг чадамгай эзэмшжээ. Үргэлж харанхуй байж өдөрт ганц онгойдог энэ хаалга жижиг ч, хүний амьдрал хязгаарлах хэрэгсэл болж байв.

	Түүний бие хөшиж, ямар ч ажиллагаагүй юм шиг болж жоом алах л үндсэн ажил нь болжээ. Чанга ярих, биеийнхээ галбирыг өөрчлөх ажлыг сурчээ. Сахал, үс, хумс нь ургаж жүжиг тоглоход ч болохоор болов.

	Хянагч өглөө хаалга нээж,

	— Та галзуурч байгаагаа мэдэж байна уу? Үүгээр уйтгараа гарга гээд халааснаасаа харандаа цаас гаргаж шал руу шидлээ.

	Хананы завсраар тусах зурвас гэрэлд бүдэг бадаг харагдах тэрхүү харандаа цаасыг харж байснаа шинэ жилийн бэлэг авч байгаа хүүхэд шиг түүн рүү харайн бослоо.

	Хаалганы нүхээр ажиглан харж байсан хянагч:

	— Баяртай болох шив дээ? гэхэд нь Александр талархалтайгаар инээмсэглэн харлаа.

	Өвөл болж шоронгийн хана өглөөд мөстөн гялалзан харагдана. Үүл тэнгэрт харлаж үүрийн жаварт хөрсөн хүүхэд заримдаа үхсэн хүний хүүр ч тааралдах тэр гудамжаар Парис маягаар хувцасласан чинээлэг хүмүүс ихэмсгээр алхална. Үдээр цайны газарт худалдаачид баячууд дүүрч, борооны олон өнгийн шүхэртэй хүмүүс гудамжинд хөлхөлдөнө. Хянагч заншил ёсоор халуун кофены уур савсуулсан төмөр тэргээ түрэн шоронгийн нэг өрөөнөөс нөгөөд дамжин аяга кофе, зүсэм талх сурамгайгаар түгээж явав. Дөрөв дэх хаалганд ирж, аяган дээр зүссэн талх тавихад хэн ч авсангүйд хянагч гайхан хаалга нээвэл Александрын гордойсон хөдөлгөөнгүй бие нандигнан нугалсан цаасны хамт шалан дээр тэрийн хэвтэж харагдав. Хянагч түүн рүү аажуухан ойртон очиж, хажуу талд нь байсан цаасыг авч, эв хавгүй задалбаас түүнд сургуулийн хүүхэд зурсан юм шиг Александрын зурсан нарны зураг байв.


ЦЭРЭГ

	— Карденас!

	— Би, ноён дарга аа!

	 

	Артуро Карденас 1973 оны есдүгээр сарын 17 хүртэл гол зогоох өчүүхэн цалин, үмх бяслагийн төлөө хөлсний ажил эрж алс хөдөө тэнэж явсан олон мянган ядуучуудын нэг байсан бил ээ. Түүнээс өөр юм тэр боддоггүй байжээ. Есөн настайд нь орхиод явчихсан өрх гэрийнхнээ ч аль хэдийн мартаж нэгээс нөгөө газар дамжин амьдралын төлөө тэмцсээр ирсэн аж. Дарлал, доромжлол үзсэн хэдий боловч хэтийн ирээдүйгүй хэсэж тэнэх байдалд нэгэнт дасжээ. Төв районы өндөр сүрлэг ууланд ямаачин мэт ажиллаж өвлийн хүйтэнд даарч хөрж, зуны аагим халуунд хөлсөө дуслуулан, өргөст ширэнгэ, уулын арваалжтай зэрэгцэн амьдарч байв. Үнэт төмөрлөгөөр баялаг, зэрэглээ татсан хязгааргүй талыг Норте Гранде гэх бөгөөд өдөрт халуун элс хайрсан, шөнөд салхи шуугьсан энэ талаар тэр ганцаар зүтгэн явж байлаа.

	Тэр гучин настайдаа Чилийн өмнөд хэсгийн Вилкун хэмээх бяцхан тосгонд өөр шигээ ганцаардсан индиан хүүхэнтэй учран амьдралаа холбожээ. Тэд ихэмсэг, хээнцэр нэгэн тарган баяны эзэмшлийн газар ажиллаж олсон мөнгөөрөө төмөр замын яг дэргэд нэгэн жижигхэн модон байшинг нэг нэг банзаар ахиулан байж барьж босгосон гэдэг. Орлого багатай нэг янзын ажлыг хийж хоёр жилийг өлөн зэлмэн ядуухан өнгөрөөжээ. Хоёр биедээ жаргалтай байсан ч цаг хугацааг нам гүм байдалд өнгөрөөнө. Яагаад гэвэл ингэж амьдардаг хүмүүс хоорондоо ч ярих тэнхэлгүй шахуу болдог байна.

	Нэг шөнө хүйтэн бороо орж байв. Тэдний муу модон хаалгыг бараг хэмхлэх шахан цохисон балбалт Артурог сайхан нойрноос нь сэрээлээ. Тэр сандран босож, ер бусын зочдод хаалгаа тайлж өгөв. Артурог үг дуугарахын завдалгүй пагдгар бүдүүн цэргийн дөрвөн хүн харайн орж ирээд гар чийдэнгээ түүний бие рүү тусган харж хоёр гараас нь чирч гарав. Гадаа асаалттай байсан ачааны машинд түүнийг тэдний нэг нь оруулж хавиргад нь буу тулгаад,

	— Чи цэрэгт орох уу! Эх орноо хамгаалах хэрэгт зүтгэх үү! гэж хэлэв.

	Ийм бодол Артурод байхгүй байлаа. Ариун шударга индиан бүсгүй, гэр орноо бодсоор өөр шигээ хэдэн хүний дунд арван хоёр цаг аялж цэргийн нэгэн хороонд ирлээ.

	Нарийн дэг журамд дасахад төдийлөн их хүч гаргасангүй. Тэр бусдын тушаалын дор үргэлж ажиллаж ирсэн бил ээ. Зэвсэг эзэмшиж, дээдэст хариулж сурснаас гадна ачааны том ногоон машинуудыг ч жолооддог болжээ. Хээр гадаа тэнэж сурсан Артурод дөрвөн хананы хооронд гурван сар хоригдсон явдал тэсвэрлэшгүй хүнд байв.

	Түүнийг үргэлж хашхичдаг нэг даргын мэдэлд шилжүүлж хэд хонов. Дарга нь дургүйгээ хүрвэл өшиглөдөг муухай зантай бөгөөд үүнийгээ офицерын бэлэг хэмээн нэрлэнэ.

	Түүний ажил амархан. Өглөө таван цагт босож тэр хэсгийн дөрвөн хонгил гудмыг цэвэрлэж тэдний нэрлэдгээр дайны бэлтгэл хэмээх үл ойлгогдох хэдэн дасгал сургууль хийсний дараа орох хаалганаас механикч нарын ажилладаг гарааш хүртэл ачааны машинуудыг зөөгөөд унтдаг байлаа.

	Өдөр бүр нэг л янзын ажлыг давтсаар. Хорооны барилга байгууламж их том учир Артуро зөвхөн өөрт ногдсон өчүүхэн хэсэг газрыг мэддэг байв. Өөрийн индиан хүүхэн, өөрийг нь бүүвэйлэн унтуулдаг дуу, банзны зайгаар исгэрэх хүйтэн агаарыг шөнийн цагаар тэр санаж боддог байжээ.

	Нийслэлийн бусад цэргүүдтэй харьцуулбал Артуро чөлөө авахыг, мөн зайгаар ажилладаг радио олгодог, боловсон янзаар марзганан ярих зэргийг бараг мэддэггүй байлаа. Харин хараан зүхэж, доромжлоход эсэргүүцдэггүй номхон хүлцэнгүй байдал нь захирагчийн итгэлийг хүлээсэн авч Артурог өөрийн талын хүнд тооцсонгүй. Нэлээд хугацаа өнгөрч захирагчийн машины жолооч боллоо. Захирагч офицер тэр машиныг хэв журам зөрчиж ажлын бус цагаар ашигладаг байлаа. Мөнгө дутмаг боловсролгүйн улмаас түр ч гэсэн саатаж үзээгүй байсан нийслэлийн шөнийн амьдрал, шөнийн хоттой танилцав. Хүн бүр ингэж чадахгүй, иргэд, цэргийн биш хүмүүсийн хөл хорьсон, шөнийн 12 цагаас хойш бүх хүн гэртээ байх ёстой гэж захирагч хэлдэг байлаа. Даргын хэлсэн үг тушаал байсан учир Артуро учрыг ойлгохгүй ч байсан биелүүлдэг заншилтай. Тэр даргынхаа хамт «зөвхөн цэргийнхэнд үйлчилдэг» бүх янхан хүүхнүүдийн гэрээр хэсжээ. Гэхдээ дарга орж, Артуро машин дотроо хүлээх үүрэгтэй агаад бололцоо гарвал хүүхэд шиг хаалганы цоорхойгоор тагнадаг байв. Тэр бүхнийг үзэж мэдээд хүсэх мөрөөдөхөөс илүү ичгүүр, уур хилэн нь буцалж хаа хол байгаа эхнэрийг нь хүмүүс ашиглаж болох юм гэсэн бодол ч төрж байлаа. Даргын согтуу авирлах нь аймшигтай. Нэг удаа түүний дээрээс бөөлжиж, зодож занчсан боловч Артуро аанай л дуугүй өнгөрөөжээ.

	Буудах, хувийн хамгаалалт хийх техникийг түргэн сурав. Дасгал сургууль хийх үеэр багшийн хайрлахгүй зодох нь даанч тэвчишгүй. Ерөнхий бэлтгэлийн дараагаар «онцгой курст» оруулжээ. Энэ курст эсэргүүцэлгүй, хамгаалалтгүй этгээдийг шийтгэхэд тэднийг дасгалжуулж байв. Хүний биеийн хэлбэртэй шуудайг үлээж, дэвслэх сургууль хийж шалгуулсны дараа гурван сарын хугацаагаар бас нэг газар аваачлаа.

	— «Мэс заслын танхимд» чамайг аваачна гэж хэлжээ.

	Шинэ хорооныхон бүгд цэргийн хүн биш болохыг мэдсэн Артурод үнэхээр сонин байлаа. «Мэс заслын танхим» хэмээн нэрлэсэн газар нь өдөрт хагас талх, аяга кофены хоолтой эрэгтэй, эмэгтэй хүмүүс амьдран суудаг хоёр зуугаас доошгүй өрөөтэй том зоорь байсан юм.

	Мартагдсан сууц адил хүйтэн хонгилтой хаалттай өрөөнүүдэд урт өдрүүдийг өнгөрүүлэх хэрэгтэй болжээ. Тэр газрыг бүдэгхэн ёлтойх чийдэнгийн гэрэл гийгүүлэн байв. Захирагчидтайгаа гарахаа болив. Харин оо түрхсэн цонхигор царайтай, зэгзгэр туранхай биетэй янхнууд, будмал нүдний дүр зураг чөтгөр мэт түүнийг тойрон байлаа. Хааяа хоригдогчдын заримыг гаргаж модон вандан, төмөр ортой офицерын ажилладаг газар аваачна. Артуро хоригдлуудыг байцаах өрөөнд аваачихдаа тэднийг харах ч үгүй явах бөгөөд офицерын хараал зүхэл, өвдсөн амьтны гинших дууг холоос сонсдог байлаа. Шуудайтай дасгал хийж байсан шиг халуурч чичирсэн, хилэгнэсэн хүмүүсийг зодож занчиж байх ба энэ нь багадах юм бол төмөр орон дээр хэвтүүлж цахилгаан гүйдлээр цохиулдаг байв.

	Нэг өдөр ууртай офицер «тусгай корпус»-ынхан гэж дуудах хүртэл хүйтэн зооринд долоон хоногийг өнгөрүүлжээ. Зэрлэгийн албан тасалгаа болох нүцгэлэн зовоох тасалгаа руу зүглэх хэрэгтэй болов.

	— Нөхөр Артуро Карденас!

	— Би, ноён офицер!

	Энэ хүний зовхиныхоо хооронд шигдэн орсон жижиг улаан нүдний харц хурц, магнай нь нарийхан, нэг метр наян сантиметр орчим өндөр, сармагчин шиг урт гартай нь аймаар зэвүүн харагдаж байв. Тааламжтай байдлын илэрхийлэл болгож, Артурод нэг янжуур өгөөд,

	— Маш сайн гадаад янжуур гэж тайлбарлахад

	— Их баярлалаа, би тамхи татдаггүй гэв.

	Тэр тамхиа асааж хөдөлгөөнгүй зогсож байгаа Артурог тойрон холхиж эхэллээ.

	— Таныг харуулын үүргээ биелүүлдэг, дуугүй зөөлөн хүн гэж надад хэлсэн. Нөхөр Карденас энэ бол сайн, тун сайн. Тантай өөр янзаар харилцах хэрэгтэй гэж түүнийг тойрон явангуутаа хэлэв.

	― Хоригдогчдын «танхимд» дахин харуулд гарахгүй, энэ үеэс эхлээд надтай хамт чухал ажил хийнэ, хэдэн хоног амрах хэрэгтэй гэжээ.

	― Харин цэргийн хүн бол ажил дээрээ амардаг юм! гэж онцлон захив.

	Мөн энэ өдрөөс тэр том биетэй хүний ачааны жижиг тэргийг барьж эхэллээ. Шинэ ажилдаа овоо баяртай байлаа. Даргаа нэг газраас нөгөө газарт хүргэж, гэрийн ажилчдын хоолноос идэх болов. Хотын мухар гудамж, булан бүрийг хүртэл мэддэг болов. Заримдаа шөнийн цагаар «танхимд» хоригдогчдын харуулын ээлжинд гарах боловч бараг унтаж өнгөрүүлдэг байв.

	Аятайхан ажилд орж дээшээ шат ахисан явдалд түүнийг олон цэргүүд атаархан хардаг болжээ. Ганцхан юм ярихгүй өдөржин тамхи татдаг даргын байдал түүнд эвгүй санагдах болов.

	— Чи баяртай байна уу? гэж заримдаа асуухад нь

	— Тийм ээ, ноён дарга аа, гэнэ.

	— Урьдаас илүү юу?

	— Тийм ээ, ноён дарга

	— Их сайн, их сайн байна гэж амандаа үглэх нь Артурогийн айдсыг хүргэв.

	Арван хоёрдугаар сарын нэгэн даваа гарагийн өглөө заншсан ажилд жаахан өөрчлөлт оров. Хороонд нэгэн ачааны гялалзсан машин ирэхэд түүнийг дагах тушаалыг дарга өглөө. Хоригдогчдын танхим руу явж байгааг Артуро гадарлав. Зургаан цаг хагас болж байхад хоёр цэрэг хонгил шүүрдэж харагдав. Баруун хойноос бөөн хар үүл гарч бороо орох шинжтэй. Шинэ жилийн баяр ойртож байхад эхнэр маань алс холд намайг мөрөөдөн суугаа гэж Артуро бодож явлаа. Офицер шоронгийн хаалгыг нээж машинд сууж ирсэн хүмүүсийг оруулав. Хөлөө гараараа тулсан, үсгүй толгой нь цусанд будагдсан, бөгтөр нуруутай хорин тав орчим насны хүн банзан дээр үхлүүт хэвтэж байв.

	— Энэ хүнийг таних уу? гэж үхэж байгаа хүн рүү зааж, Артуроос асуулаа.

	— Үгүй, ноён дарга аа

	— Толгойгоо өргө новш! гэж хашхирахад үхэж буй тэр хүн үегүй юм шиг хүзүүгээ аажмаар шулуун болгов.

	— Энэ хүнийг таних уу? гэж дахин асуув.

	— Үгүй, ноён дарга аа, гэж ухаангүй айсан Артуро хариулахад

	— Ялтан! гэж хэлэв.

	Хоригдогчийн зовхи нь унаж байлаа.

	— Энэ новш үйлдвэрт буу буудсан юм гэж зэвүүцсэн офицер түрэмгий байртай үргэлжлүүлэн ХЭЛЖ, түүнийг босгоод шилэн хүзүүнээс нь барьж зогсоов.

	— Өвдгөө нугалж болохгүй шүү гээд цэргийг дуудав.

	Артуро хананд өлгөөтэй байгаа жижиг тавиурт ойртон очив. Офицер хоёр ширхэг дөрвөлжин цагаан эм Артурод өгч

	— Үүнийг ид! гэв.

	Номхон Артуро тэр хоёр эмийг шүлстэйгээ залгив. Хэдэн минутын дараа ам нь хатаж өөрийн эрхгүй хийрхэж эхлэв. Офицер түүнийг тэсвэртэй ажиглаж суулаа. Гэнэт Артуро өөрөө өөрийгөө барьж чадахаа больж ширээгээ өшиглөх нь тэр.

	— Цэрэг минь, гэдэс рүү нь цохь! гэж офицер нүдээ гялалзуулан хашхирав.

	Артуро өмнө нь зогсож байгаа араг яс болсон дүрсийг харж, амьсгаа нь давхцах бөгөөд хоригдол түүнийг ядарсан царайгаар ширтэж байв. Гэтэл Артуро дөхөн очиж хавдсан гэдэс рүү нь өшиглөхөд тэр уналаа. Артуро өөрийгөө захирч чадахаа байж галзуу хүн шиг хашхиран тэнхээ тамиргүй болсон түүний биеийг шуудай зодож байсан шигээ дахин дахин өшиглөсөөр байлаа.

	— Цэрэг минь боллоо гэж офицер тушаал буулгав.

	Артуро зогсосхийж солиотой хүн шиг гараа зангидан байснаа хашхирах дуу нь гингэнэх авиагаар солигдож ухаан алдлаа.

	Гэнэт сэрэв. Офицер сайшаан харж байлаа. Төмөр орон дээр хэчнээн цаг унтсаныг мэдэхгүй. Тэгээд цахилгаан цаг харваас ердөө л долоон цаг арван таван минут болж байв. Хэдэн цаг биш хэдэн минут болсон байжээ. Босохыг оролдсон боловч чадсангүй, толгой нь даагдахын аргагүй хүнд, бусад эрхтэн нь өөрийн мэдээгүй болжээ.

	— Карденас минь тайвшир, битгий хүчил, хэдэн минутын дараа зүгээр болно гэж офицер зөвлөв.

	Үнэхээр хэдэн минутын дараа хэвийн байдалтай болов. Тэр юу болж өнгөрснийг санахыг хичээв.

	— Хараач! Энэ нохойд зохих шагналыг нь өгсөн гэж офицер шал руу заав. Цементэн шалан дээр хөдөлгөөнгүй хэвтэж байгаа хүнийг харлаа. Түүний завжаар цус гоожиж хэлгүй юм шиг бувтнан ёолж харагдав.

	— Ганц ч үг хэлэлгүй өөрийнхөө хуулиар насыг барлаа гэж офицер тайлбарлалаа.

	Түүний дараа Артурод тамын өдрүүд үргэлжилжээ. «Би алсан» «Би алсан» гэж дахин давтан хэлэхгүй байж чадахгүй байв. Офицер өөр газар шилжиж Артурог шоронгийн хамгаалалтад дахин ажиллуулав. Хаалга бүрийн цаана цементэн шалан дээр завжнаас нь цус гоожин эвхрэлдэн хэвтэж байгаа хүмүүсийг харж суухаас биш чөлөөтэй зугаалж чадахаа больжээ.

	Шөнийн цагаар шоронгийн урт хонгил үхлийн тасалгааг эргэж явсаар бүх бие нь халуурна. Олон удаа хариу дайралтад өртөгдөж заримд нь алагдаж ч болох аюултай мөч зөндөө тааралдаж байлаа. Тэр эл цөл хөдөө талд хутга барин тэмцэж явсан бил ээ. Харин энэ түүнээс ялгаатай. Түүнийг залилж, танихгүй хүн алуулна гэдэг бол тэсвэрлэж болшгүй зүйл. Ийнхүү хүчээр ялт хэрэг үйлдэхгүй байх арга замыг эрж явлаа. Эхлээд офицерыг алаад дараа нь ганц сумаар өөрийгөө алах юм уу, хорооноос зугтаж болох юм гэж бодсон ч сэтгэлд нэг л буухгүй байв. Энэ яллуулж байгаа хүмүүс нь хэн болох, яагаад тэднийг үзэн яддагийг өөрөө өөрөөсөө асуугаад нэг ч хянагч мэдэхгүй бөгөөд «нөгөө засгийн газарт тусалж байсан юм» гэж зарим нэг нь хэлэх нь хангалттай тайлбар биш байлаа.

	Бүх хүн унтсан нэгэн шөнө зүүн талын хонгилоор явж байтал нэг хүний юм хэлэх сонсогдов. Шоронгийн хаалганд чихээ нааж чагнавал,

	— Би марксист-ленинист үзэлтэй пролетари хүн. Ла Систернад тулалдаж сум дуусах хүртлээ армийн урдаас буудсан юм. Энэ харгис язгууртнуудыг алах үүрэгтэй байсан учир би хүн алсан. Хорин жил ажилласан миний нэр төрийг социализм хамгаалсан. Би энэ нэр төр, эрхээ хамгаалж биднийг дарлан боолчилж байсан эзэрхэг эздийг буудсан юм. Зөвхөн би биш шүү! гэжээ.

	Уур хилэндээ ч юм уу, хүч чадалгүйдээ ч юм уу, үүдний цаанаас хэд тогших чимээг Артуро сонсоод бусад нөхөд нь харах вий гэдгээс айж тэр газраас холдов. Энэ үеэр харуулынханд кофе өгч байлаа. Тэр орох хаалга руу алхаж явахдаа энэ «хүнийг алж л таарна даа» гэж бодов. Удсан ч үгүй кофе түгээгч нар ирээд,

	— Бүх юм тайван уу? гэж асуухад

	— Энд хэзээ ч асуудал гардаггүй юм гэж Артуро хариулав.

	— Өнөө уурт чинь гадаа байна шүү гэж нөгөөдөх нь хэлэхэд

	— Тийм үү? гэж Артуро дуу алдав.

	— Шөнө бүр л буудалцах юм. Миний суудаг газар олон коммунистууд байдаг учир би нэг сар гэртээ хариагүй.

	— Коммунистууд гэнэ үү? гэж Артуро асуув.

	— Би яаж мэдэх вэ? Бүгдээрээ л ингэж хэлэх юм. За баяртай!

	«Коммунистууд гэдэг ийм улс байдаг юм биз дээ. Өнөө хашхирдаг нөхөр өөрийгөө марксист гэсэн, ийм хүн хэчнээн байдаг бол» гэж Артуро бодно. Ийм үед аяга халуун кофе уух шиг сайхан юм хаа байх вэ? Харин Артуро кофег оочилж үзсэнээ үйлдсэн хэргээ бодоод уух дур нь гутав. «Коммунист» гэдэг үг, мөн нөгөө хоригдлын хэлсэн үгийн утга санааг мэдэх хүслэн түүнд төрлөө. Би цэргийн хүн, хоригдол миний асуултад хариулах үүрэгтэй гэж Артуро бат итгээд буугаа сумлаж, дэгээг нь мултлаад хоригдлын өрөө рүү очлоо. Хонгилын үлбэгэр шар гэрэл хорих өрөөг гэрэлтүүлэхэд тэр толгойгоо хоёр хөлийнхөө хооронд хийж туйлын ядарсан байдалтай эвхрэн хэвтэж харагдлаа. Артуро итгэн ойртож буугаараа мөр лүү нь зөөлөн цохиход айж сандарсан хоригдол тэргүүнээ өргөв. Энэ лав офицерт аваачиж өгөхөөр ирсэн байх гэж хоригдол бодож байгаа хэмээн бодоод өрөвдөв.

	— Тайван бай, зодож нүдэх гэж ирээгүй гэж хэлэхэд тэр гайхан бууг нь харж нүдэнд нь эмээлт тодров. «Алах гэж байна» хэмээн боджээ гэж Артуро гадарлаад буугаа хаалганы дэргэд тавиад ойртож очив.

	Артуро үг цөөтэй хүн бил ээ. Хөдөлгөөнгүй хялайн харж байгаа энэ хүний өмнө жаахан гайхаж зогсов. «Намайг ялт этгээд гэж үзээд ярих ч үгүй байх» гэж Артуро бодож байв.

	Бие биеэ харсаар. Артурогийн эмээнгүй байдал хоригдлын айх гайхах, хардах сэтгэлийг төрүүлнэ. Хонгилын гэрэл Артурогийн ар нуруунд тусаж түүний том сүүдэр хананд харлан нүүгэлтэнэ. Хоригдол улам бүр атийж, харайх гэж байгаа муур шиг Артурогийн биеэс хараагаа үл салгана. Арван тав, хорин минут өнгөрөхөд нэг ч үггүй хэвээр байв. Хоригдол илбэдүүлсэн юм шиг нэг хуруугаа амандаа, нэг гараа ногоон цамцныхаа халаасанд хийж харагдав. «Ядуу амьтан, зайлуул» гэж Артуро бодно.

	— Үгүй, үгүй! гэж чарлан хана руу улам улам наалдана.

	— Яагаад айж сандраад байна? гэж Артуро асуув.

	Энэ асуултад хүйтнээр инээмсэглэн хариулсан бөгөөд удсангүй тас тас хөхрөв. Галзуу хүн шиг инээж байгаа түүний амнаас цагаан хөөс цахарсаар байлаа. Хоригдолтой уулзаж болохгүй гэсэн тушаал, офицерын аймшигтай цохилт, даргын орилон хашхирах дуу, уйлж буй эхнэр, цагаан эм, цементэн дээр хэвтэж буй хүн, хананд шигдэж байгаа хүний өрөвдөлтэй нүд, чимээгүй нам тайван байдал зэрэг үй түмэн үзэгдэл толгойд нь эргэлдэнэ.

	«Би энэ хаалгыг онгойлгохгүй бол ямар ч асуудал гарахгүй, маргааш болох уу» гэж бодов. Гэтэл өнөөдөр хэдхэн цагийн дараа харуулын түрүүчид буугаа хүлээлгэж өгөх ёстой байжээ. Тэр бүсээ тайлж тулалдаанд бэлэн болов. Хоригдлын эсрэг юм бодоогүй ч гэсэн тэр үүнийг мэдэхгүй, нэг биш удаа түүнийг зодон тарчилгаж байсан, өөрийгөө үхэх хувь тавилантай гэж бодож байгаа, гартаа зэвсэг барихаараа оргож зугтахыг лав бодно» хэмээн олон таван юм бодлоо.

	Баруун гартаа бүсээ барьж, зүүн гараараа түгжээг дарж нэг мөч хүлээж зогстол нэгэн амьтны амьсгаадах чимээ сонсогдож байлаа. Хүлээж байгаа нь мэдээж. Хаалга гаднаасаа түгжээтэй байхад буу хэрэглэж чадахгүй нь лавтай. Артуро оньс мултлах гэснээ болилоо. Тэр сайн дураараа хороонд ирээгүй, үрлэн эмийн харгайгаар хүч дорой хүмүүсийг алсан, тэнд үйлдэж байгаа аймшигт зовлон эмгэнэлтэй ер холбоо байхгүй, удахгүй түүний амьдрал, эхнэрийн нь аз жаргал, бүх юм талаар болно гэх зэргээр бодно. Тэр бүсээ харж, галт зэвсгийн өмнөөс энэ ширний өөдсөөр яах ч юм бил ээ дээ гэж инээд нь хүрэв. Түүнээс гадна хоригдолтой хүч чадлаа үзэлцэх ямар нэгэн учир шалтгаан байхгүй. Цаг хугацаа өнгөрч, харуул солигдох мөч ойртсоор байв. Хоригдлоос уу, даргаас уу, хэнээс нь илүү айж байгаа бил ээ? Энэ бол тэнэг хэрэг! Энэ шоронд хэдхэн дарга, офицерын галзуу захиргаанд хоёр зуу гаруй үл таних ядуучуудын хүүр хадгалагдаж байлаа.

	— Аа чи энд байна уу? гэх дууг Артуро сонсов.

	Хоригдлын дуу байлаа. Артурогийн хөл нь чичирч, бүс барьж байсан гар нь хөлөрч, хоолой нь боогдож хариу хэлж чадахгүй байв.

	— Чамайг би мэдэж байна, хариул л даа гэж шаардав.

	Артуро дуугарахыг оролдсон боловч хоолой нь зангирч дэмий л бүснийхээ горхиор хаалга цохилоо.

	— Бид хоорондоо тэмцээд яах вэ дээ гэж хоригдлын хэлэх сонсогдов. Бид хоёрын хооронд байгаа цорын ганц ялгаа бол чиний өмсөж байгаа цэргийн хувцас л байна. Ойлгож байна уу? Офицер, генералууд чамайг дарлаж байна. Тэд чамтай яаж харьцаж байна? Мэдээж муухай харьцаж байгаа. Хөрөнгөтөн анги, үйлдвэрийн эзэд биднийг дарлан мөлжиж байгаа учир бид энд байна. Танай дарга нар тэр эздийг хамгаалж, бид тэдний дарлалааv ангижрахыг хүсэж байна. Бүгдээрээ адилхан хүн, нэг нь нөгөөгөө дарлан мөлжиж амьдрах нь ямар ч утгагүй юм.

	Хоригдлын үнэн, түүний хэлж байгааг Артуро зөвшөөрч байв. Хэрвээ буу өгөхгүй бол хоёулыг нь алах байв.

	— Буу өг! Хэрвээ өгөхгүй бол биднийг ялаа мэт алах болно.

	— Аа чи ярьж эхлэв үү? гэж хоригдол тайвшран хэлээд, — Чи буугаар юу хийх юм бэ? гэв.

	— Харуул солигдох үеэр өгөх ёстой юм гэж Артуро хариу өчив.

	— Яагаад? Биднийг алж талахын тулд уу? Өөрсдийнхөө эрх ашгийг хамгаалан тэмцэж байгаа хүмүүсийг алахыг чи хүсэж байна уу? Хэрвээ ингэж шийдвэл би өгье.

	Хоригдлын эрс шийдвэртэй хэлж байгаа үг нь яг Артурог өөрийг нь хэлж байгаа мэт байв. Шинэ жилийн баяр болох гэж байхад индиан эхнэрээсээ хол, гэм хоргүй хүмүүсийг тамлан алахыг тэр хүсэхгүй байв. Түүнийг гэрээс нь хүчээр авчирсан нь буруу юм, хэнд ч тийм эрх байхгүй. Артуро хөдөлмөрчин хүн, тайван амьдрахыг хүсэж байлаа.

	— Түргэн шийдэх хэрэгтэй гэж хоригдол үргэлжлүүлэн шаардав. Би чамд муу юм хийхгүй, харин хамт явъя, дараа нь хэзээ ч хэн ч, юу ч мэдэхгүй. Сонсож байна уу? Би чамайг барьж өгөхгүй. Миний нөхдийг яллахын тулд намайг энд 2 сар хорьж байгаа юм. Би буруу юм хийгээгүй. Тэд чинь бид хоёр шиг хүмүүс, харин машин унадаг, сайхан хоол иддэг язгууртны гаралтай офицерууд бол ялгаатай. Гэтэл бид ажил хийж, өлсөж үхэж байна.

	— Тэгээд яах вэ? Эндээс гарч болохгүй гэж Артуро хэлэв.

	— Оролдож туршиж үзсэн үү?

	— Үгүй, тэгэхдээ болохгүй.

	— Чи надтай явахыг хүсэж байна уу?

	Артуро дахин юм хэлж чадахаа больж тархи толгой нь дүүрч балартав.

	— Надад итгэхгүй байна уу? Арга ч үгүй байх л даа, надад яаж итгэх вэ? гэв.

	Артурогийн тархинд мянган бодол эргэлдэж, офицерын аймшигтай царай, хоригдлын завжнаас сахал хүртэл урсаж байгаа цус, банзан байшинд суугаа индиан хүүхэн санаанд нь оров.

	— Тэгвэл ор, би бууг хаалганы тэнд тавиад өрөөнийхөө мухарт очъё, чи буугаа ав. Чи бол над шиг пролетари, дарлагдсан хүн, миний дүү учраас би чамд итгэж байгааг хар л даа.

	Одоо шийдэх л үлдлээ. Хоригдол чин сэтгэлээсээ ярьж туслахыг хүсэж байлаа. Барьцалдаж авна, хоригдол ална гэж бодож байсан нь ийнхүү талаар болов.

	Артуро оньс булталж хамгаалалтад бэлэн болоход хаалга хөдөлгөөнгүй байв. Хоригдол хэлсэндээ хүрчээ. Хаалга түлхэхэд үлбэгэр шар гэрэл хананд наалдаж байгаа хоригдлын араг яс болсон биед туслаа. Тэр хаалганы дэргэд тавьсан бууг шүүрэн авч хоригдол руу шагайхад тэр ялагдсанаа хүлээж инээмсэглэн,

	— Ингэнэ гэж бодох ёстой байжээ гэж няцсан байдалтай хэлэв.

	Артуро тайвшран хаалга хааж, үүд рүү явлаа. Хоёр гурван цэрэг аанай л хорооны хонгилыг шүүрдэж байлаа. Өдрийн дөрвөн цаг болж байв. Хоёр зуун ортой модон байшинд жижүүр хийж хоносон Артуро гүн нойрон дундаа унтаж байтал хаалга тогших шиг болоход сандран сэрлээ.

	— Карденас

	— Би, ноён дарга гэж Артуро хариулаад босоо шулуун адил цэх болж зогсов.

	Дарга хөлөөс толгой хүртэл удаан харав. Янхан хүүхэн хэсдэг хуучин дарга нь байжээ. 

	Хоригдол бүгдийг хэлчхэж дээ, одоо ч өнгөрчээ гэж Артуро бодов.

	— Залуу минь, ямар байна? гэж дарга найрсгаар асуухад,

	— Сайн ноён дарга аа гэж Артуро хариулав.

	— Хуучин байдгаараа л байх шив дээ. Сайн, сайн «Мэс заслын танхимд» намайг ажиллуулах болсныг мэдэж байна уу? Дахин хамт ажиллах болж байна гэж дарга тайлбарлав.

	Артуро юу гэж хэлэхээ ч мэдэхгүй байв. Тэр байцаалтад нэг бус удаа оролцож байсан ба «буруутнуудтай» найрсгаар ярьж эхлээд дараа нь алдаг байсныг сайн мэдэх бил ээ.

	— Чи баяртай байна уу? гэж дарга асуув.

	— Тийм ээ, ноён дарга аа.

	— За тэгвэл шууд ажилдаа оръё гэхэд Артурогийн хөл нь чичирч байв. 

	― Өнөө шөнө чи жижүүрт гарах уу?

	— Тийм ээ, ноён дарга

	— Аа, зүйтэй. Би өнөө шөнө нэг ажилтай, чамаас нэг юм хүснэ.

	— Ноён даргын юу хүссэнээр гэж тэр хариулав. 

	Хоригдол маань хэлсэндээ хүрч юу ч хэлээгүй байна гэж бодоод Артуро сая нэг тайвшрав. 

	― Маргааш үүрээр хоёр цагийн үед буудлын районы нөгөө газраас намайг дайрч авна шүү, санаж байна уу?

	— Санаж байна, ноён дарга. Харин би жижүүртэй, яах вэ?

	— Энд захирч байгаа хүн нь ярьж байна гээд дарга хэнхдэгээ цохиж, — Ямар ч асуудал байхгүй. Чи офицерын машинаар явна, чамайг гаргах зөвшөөрлийг гол хаалганд би мэдэгдэнэ, ойлгов уу?

	— Ойлголоо. Ноён дарга

	— За сайн байна, залуу минь чи одоо унтаж амар, харин мартаж болохгүй шүү.

	Шөнийн арван хоёр цаг болж хороо даяар унтаж байв. Гол хаалган дээр хоёр цэрэг тайван сууж тамхи татна. Дөрвөн булангийн өндөрлөгт байгаа харуулын дүрс харанхуйд улам харлан харагдана. Зарим нэг өрөөний гэрэл асаалттай хэвээрээ байлаа. Цэвэрхэн хонгилд нам гүм, асаалттай байгаа чийдэн дээр шумуул, эрвээхэйнүүд шавааралдана.

	Артуро «танхимд» орж хаалгаа хаагаад тамлан зовоох өрөө, царсан ширээ, модон байшин тэргүүтнийг шалгасны дараа тавиур дээр байгаа дөрвөлжин цагаан үрлүүдийг цементэн шалан дээр хаяж нунтаглав. Царсан авдар дотроос жижиг гар буу, хоёр сумны хамт олж, сумыг халаасандаа хийгээд гар буу, винтов хоёрыг барьсаар хонгилд гарч ирлээ. Хоригдлын өрөөний тэнд ирж түр зогссоноо оньсыг мултлав. Хоригдол уруу харан унтаж байлаа. Артуро дөхөж очоод,

	— Найз аа, босоорой? гэв.

	Хоригдол шар гэрэлд нүд нь гялбан амаа ангайлган босож ирээд,

	— Одоо яах гэж байна? гэж асуухад,

	— Явцгаая, нэг цагийн дараа бид явна гэв.

	— Яаж?

	— Бөөн аз! Хэрвээ дарга маань шалиг хүн биш байсан бол!

	— Би юу ч ойлгохгүй байна.

	— Үүнийг ав гэж Артуро винтовоо өгөв. Хоригдол Артурогийн ногоон цамцны хармаанаас цухуйж байгаа гар буу, сумыг харж бууг аваад,

	— Чи надаас илүү ухаантай юм гэв.

	Артуро машины талаар, тэр хүртэл яаж очихыг тайлбарлав.

	— Нэр чинь хэн бэ?

	— Альберто гэж дуудаж болно.

	Машины ар талд цонх бий эсэхийг Альберто лавлав.

	— Үгүй байхгүй. Үүнийг мэдээд яах гэсэн юм бэ.

	— Нөгөө өрөөнүүдэд над шиг гэмгүй хүмүүс байгаа шүү дээ. Тэднийг алуулахын тулд энд үлдээх гэж үү?

	— Авч явж болохгүй!

	— Бүгдийг биш хоёр, гурван хүнийг 

	— Энэ аюултай

	— Авч явахгүй бол хувиа хичээсэн болно. Хэзээ ч намайг уучлахгүй.

	Бие биеэ нэг хэсэг харж зогсов. Царай нь сэргэсэн Альбертын гарт винтов байхыг Артуро харлаа.

	— Тэгээд шийдэв үү гэхэд

	— Шийдсэн гэж Альберто батлан хэлэв.

	Хоёр зуун өрөөнд хоёр зуун хоригдол байгаа учир ихэнх нь үлдэж таарна. Ёс суртахууны энэ асуудлыг Артуро ойлгосонгүй. Бүх өрөөг онгойлгосон ч хоёр дахь хонгилд буудах учир хэн ч гарахгүй нь лавтай.

	— Хэнийг авах вэ? гэж Артуро асуув.

	— Би мэдэхгүй. Хэнийг ч танихгүй, энд хэн хэн байгааг мэдэхгүй. Магадгүй энэ өрөөнүүдийн нэгэнд нь миний эцэг, нөгөөд нь миний дүү байж болно. Би юу мэдэх вэ дээ! Эхний гурван өрөөг онгойлгоё.

	— Бусдыг нь? гэж Артуро асуухад,

	— Эндээс гарсан нь бусдынхаа төлөө, тэднийг төлөөлж байгаа ангийн төлөө тэмцье.

	Эхний өрөөг онгойлгоход хэн ч байсангүй. Хоёр дахь өрөөнд орвол хөдөлж чадахгүй арайхийн амьсгаадаж, зөвхөн «үгүй, үгүй... үгүй» гэж үглэсэн залуу байв. Ийнхүү тавин өрөөнд орсны эцэст гурван хоригдол тэдэнтэй нийлэв. Тавуулаа хамтран офицерын машинд суулаа. Тэдний нэг нь энэ төлөвлөгөөнд итгэхгүй, Артурог сэжиглэн харж байв. Альберто винтовоо хавиргандаа нааж,

	— Үүнээс хойш зөвхөн Артуро бид хоёрын тушаалыг биелүүлэх болно гээд Артурог зааж, — Хэн ч айж болохгүй, зүрх алдсан хүнийг дор нь буудна гэв.

	Бүгд толгой дохин зөвшөөрөв. Артуро хүртэл учрыг мэдэхгүйгээр зөвшөөрсөн гэдэг.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

